Hua Ee Huantu Dios
Limalacahuanilh
San Juan

Uma libro limapacuhuican Apocalipsis
porque ama tachuhuin apocalipsis nac
xatachuhuin  griego huaniputin “huantu
xaahuatd nalay”, y antd uu lichuhuinan huantu
limalacahuanicalh San Juan. Titzokca ama
quilhtamacu acxni amakolh tropa xalac Roma
lipecua lata xtaputzastalamdnalh cristianos
huanti xtalipahudn Cristo pero nipara tzinu
xtatalakaputzay huata xtalactlahuayahuaputun.
Hué xpalacata nac uma likalhtahuaka lhuhua
huantu tamalacastuccan huantu luu xuaniputin
huantu xmasiyuma nac xtakalhchuhuin, poreso
lacalhuhua o pulaclhuhua likalhtahuakayahu
huantu luu nipara lay akataksahu huantu
huaniputun. Pero huanti xcalakmacachamacalh
umad likalhtahuaka juerza stalanca xtaakataksa
huantu xcalimakalhchuhuiniputuncan. Masqui
xlicana pi lhuhua huanti xtalitaaklhuhuiy caj
xpalacata ni lacatancs xtacatziy huantu xcahua-
niputuncan, pero xcalimakalhchuhuinimdcalh
cristianos xlacata pi xliankalhina catalipdhualh
Dios y nipara tzinu catalilaklhpécualh huantu
natalipatinan hasta nac xcalinincan, y stalanca
catacatzilh pi xliahuatd xlicana pi hud amaj
tayaniy Dios xahua Cristo Quimpuchinacan (19.6).

Uma tamalacnun xlacata lipaxuhu nakalhkalhi-
yahu huantu namaklhtinandhu masqui caquin-

caputzastalacan y caquincamaknican, chunad tlan
stalanca liucxilhlacachandhu ama xacalipaxuhu
“xasasti Jerusalén xalac akapun”, antanicu man
huij nahudan Dios y cataldmaj nahuan xcamanan,
y antd niaj tu catidnalh linin, niaj tu catihua talipu-
huan xahua tapatin nipara tatasa.

Uma libro lichuhuinan huantu xaahuata nalay
nac caquilhtamacu, xahua xlihuak Xasasti Tala-
caxlan, liakasputa antanicu chunatiya malacnuy
pinipara makas quilhtamacu amaj min xlimaktiy
Quimpuchinacan Jesucristo xreycan huanti tama-
peksindn, y xpuchinacan huanti puchinanin, hua
Quimaakaputaxtinacan.

Jesus macatziniy xtalacapastacni San Juan

1Hud uma libro antaniculacatancs lichuhuinan
lata lacu Dios macatzinilh xtalacapastacni Jesuc-
risto huanti xKahuasa, laqui chund xla na naca-
macatziniy xlihuak xlacscujnin laqui natalica-
tzitahuilay huantu nipara makas quilhtamacu
nakantaxtuy. Jesucristo lacasquilh pi aquit Juan
huanti xla qu111maxtun1t xlacscujni, naquimaca-
tzinicdn uma tachuhuin y hua xpalacata quilak-
macamilh xangel laqui x1a4 naquilimalacahuaniy
huantu nacucxilha. 2 Aquit xman hud cma-
luloka huantu cucxilhnit nac ama talacahudn,
porque quilimaxtucanit cumu la chatum tes-
tigo huanti namaluloka xtachuhuin Dios huantu
na aya maluloknit Jesucristo. 3 Cana lipaxuhu
amakolh cristianos huanti natalikalhtahuakay

uma libro, xahua huanti cacs takaxmata xtachu-
huin Dios huantu uu tatzoktahuilanit, y natalak-
tzaksay lihuana natamakantaxtiy huantu lima-
peksinan, porque xlicana pi aya talacatzuhuima
quilhtamacu lata nakantaxtuy xlihuak huantu uu
huan.

Juan catzoknuniy pulactujun pulataman

4 Aquit Juan ccatzoknunimdn huixinin
cristianos huanti lipahuanatit Cristo y huilatit nac
pulactujun lactzu cachiquin huantu mapeksiy
Asia. Clacasquin camaklhtinantit lipaxudhu
latdmat nac xlacatin lanca talipahu Dios huanti
hasta makan, la calacchu y canecxnicahua
quilhtamacu chunatiya tilatamanit y lamajcu
nahudn, nachund clacasquin cacalakalhaman
amakolh kalhatujun espiritus o angeles huanti
taydnalh nac lacatzi xpumapeksin, 5 y
camaklhtinantit Xtapaxquit Jesucristo huanti
akstitum quimaluldkchi xtachuhuin Dios, huanti
pulh lacastacudnalh nac calinin, xla kalhiy
lanchu lanca litlihueke y camakatlajakoy xlihuak
huanti takalhiy litlihueke xahua limapeksin uu
nac caquilhtamacu. Cristo quincapaxquiyan
porque acxni maknjicalh y stajmakalh xkalhni
caj quimpalacatacan, chunda quincalacxacanikon
xlihuak quintalakalhincdn. 6 Y caj xpalacata
xtalakalhamanin quincamaklhtinanitan nac
xtapéksit laqui nalitaxtuyahu cumu la cura nac
xlacatin QuintlaticAn Dios huanti xman hua
naliscujdhu.  {Xman hud mininiy xliankalhin
nakalhiy lanca xlitlihueke y namaxquican cacnit

canecxnicahuad quilhtamacu! Chuna calalh,

amén.

7 jCacatzitit pi Cristo mimaj nahudn nac xlacni puc-
Ihni!

Y acxni namin xlihuak cristianos nataucxilha,

hasta na nataucxilha amakolh huanti tamakninit
y tatapalhtuculh;

y xlihuak cristianos xalac xlicalanca caquilhta-

‘maca _
natalipuhuaxniy y natalaktasay acxni nataucx-

ilha pi mima caj xpalacata nitlan huantu
xtatlahuamanalh.
Xlicana pi chund dmaj quitaxtuy.

8 “Aquit xliankalhind quilhtamacu clama, hasta
lata xquilhtzucut, xahua xliakasputni.” Chuna
huan Quimpuchinacan Dios huanti lanca xlaca-
tzucut y xliankalhind quilhtamacu tilatamanit,
chund la calacchu lamajcu y amajcu tilatamay
canecxnicahuda quilhtamacu.

Juan limalacahuanicadn lanca talipahu Cristo

9 Aquit mintalacdn Juan huanti ctzokma uma
carta, y cumu ctatalacastucnit Cristo lacxtum cca-
tatapeksiyan y lacxtum namaklhtinanahu ama
xatlan xputahuilh huantu x1d malacnunit naquin-
camaxquiyan, porque aquit na lhuhua huantu
clipatinama xpalacata Cristo chuna cumu la hui-
xinin, pero hua ankalhind quincamaxquiyan lica-
mama laqui tlan natitaxtunikoydhu. Uccahua-
niyadn huantu cakspulalh nac ama isla huanican
Patmos acxni xactanuma nac pulachin caj xpa-
lacata xtachuhuin Dios huantu quincaquilima-
kalhchuhuinichin Cristo. 10 Maktum quilhta-
macu domingo acxni aquit xaclakachixcuhuima

Quimpuchinacan, nipara xalitacatzin lacu Espiri-
tu Santo quiakchipanikolh quintalacapastacni, y
nac quinchakén ckaxmatli pi quixakatlilh chatum
huanti xlitlihueke xakapixni xtachuna cumu la
sanan aktum trompeta 11 chiné quihudnilh:

—Aquit clacasquin pi catzokti nac mactum
libro xlihuak huantu nacuaniyan =xahua
huantu naclimalacahuaniydn, y cacamacapini
cristianos huanti talipahuan Cristo y tahuilanalh
nac amakolh lacatujun cachiquinin huantu
camapeksiy Asia, amakolh cachiquinin huanican:
Efeso, Esmirna, Pérgamo, Tiatira, Sardis,
Filadelfia xahua Laodicea.

12 Aquit huitek ctalakaspitli xlacata nacucxilha
ticu ama xquixakatlima; pero huata caj xman
cucxilhli kantujun candeleros huak xla oro, 13y
nac xlakstipancdn kantujun candeleros anta
cucxilhli pi xya chatum huanti xtachuna xtasiyuy
cumu la chatum chixcu, =xla xlilhakananit
pulhmdn clhakat huantu xchaniy hasta xtupixni,
y xtampulakui kantum pilanca cinturdn xla oro,
hasta nac xcuxmun xchaniy. 14 Lilakatit xtasiyuy
xchixit cumu la panamac osuchi la snapapa
seda, y lipecua xlakskoy xlakastapu cumu la
lhcuyat. 15 Xtantun lipecua xlakskoy cumu la
bronce huantu lihuana xmastalanquicanit y
lilakatit xcaxtlahuacanit; y xtachuhuin lipecua
Xmacaacsanan cumu la xuastat aktum chuchut, o
lanca kalhtuchoko. 16 Nac xpekestacat xchipanit
aktujun stacu, y nac xquilhni xtaxtunitanchi
aktum quincaslajaja espada huantu lakaputiyu
xtaxacanit. Xtachuna xlakskoy xlacdn cumu la
acxni lipecua malakachixinan chichini.

17 Acxni cucxilhli tuncadn clakatatzokoéstalh,
lhkén ctamachd nac catiyatni cumu la xanin. Pero
quilipekechipalh xmacastacat y chiné quihuanilh:

—Ni capécuanti, aquit huanti canecxnicahua
quilhtamacu ctilatamanit, hasta lata xquilhtzucut,
xahua xliakasputni, y canecxnicahud clamaj
nahudn. 18 Aquit chunacu clama masqui xlicana
pi quintimaknicalh, pero lanchu ckalhiy latdmat
canecxnicahud quilhtamacu y ckalhiy xallave
calinin. 19 Xlihuak huantu lanchu naucxilha
huak catzokti, sampi naclimalacahuaniyan
lama calacchu quilhtamaca xahua huantu
naclimalacahuaniydn amajcu timin. 20 Lanchu
nacmacatziniydn huantu ni catziya xpalacata
ama aktujun stacu huantu huix ucxilhnita pi
cchipanit xahua kantujun candelero xla oro,
hua umd huaniputun: aktujun stacu litaxtuy
amakolh xlacscujnin Dios huanti tapuxculén
quincanajlanin nac aktujun cachiquinin, vy
kantujun candeleros hua litaxtuy ama putunu
cristianos huanti lacxtum quintalakachixcuhuiy
nac akatunu amakolh cachiquinin.

2

Huantu macatzinican xalac Efeso

1’Chu catzoknuni ama xpulalenacan huanti tali-
pahuan Cristo nac xacachiquin Efeso, y chiné
cahuani: “Chiné huan huanti chipanit nac xpe-
kestacat aktujun stacu y talakchokopulay nac
xlakstipdn kantujun candelero xla oro: 2 Aquit
huak ccatziy huantu tlahuapat; ccatziy pi tuhua

lata quilacscujnipat, pero nipara hua litacho-
kotayapat; xahuachi luu tuhua quitaxtuniman
lata catapatipat cristianos huanti lixcajnit talica-
tziy. Na ccatziy pi aya cacatzini xtayatcan huanti
tahuan pi talitaxtuy apostoles pero caj taaksa-
nindn. 3 Xliankalhind quilisctijpat masqui lhuhua
huantu lipatipat pero nipara tzinu litlakuémpat
quintascdjut. 4 Pero masqui chuna tasiyuy pi
lan scUjpat, huintd clihuaniputunan, huixinin niaj
lipaxuhu quilaliscujdhu cumu la ti xlicana quim-
paxquiy y cumu la xquilaliscujmandhu xapulh.
> Hua xpalacata ccalihuaniyan calacapastactit pi
tamokostayanitatit, catuxcanitit y chuna caquila-
liscujpardhu chuna cumu la xlihuak minacujcan
xquilaliscujatit acxni acu luu tzucutit quintilali-
pahuandhu, porque para nichuna natlahuayatit
aquit nipara makas quilhtamacu naccalakana-
chdn y nacmatapanuy ama mincandelerocan nac
xputdhuilh, pero nichund catiquitaxtulh para
taakstitumiliparayatit. 6 Pero clacasquin nacatzi-
yatit pi huintu tlahuayatit huantu aquit clakatiy,
huixinin ni matlantiyatit huantu laclixc4jnit tat-
lahuay tamakolh nicolaitas, pus nachund aquit
ni cmatlantiy y ni cucxilhputin huantu xlacan
tatlahuay.”

7 ’iXlihuak huanti kalhiyatit mintakencan
cakaxpattit y caakatakstit huantu Espiritu
camacatzinima huanti quintalipahuan
nac amakolh aktujun -cachiquin! Xlihuak
huanti natatayaniy y natamakatlajay huantu
malaktzankendn nac caquilhtamacu aquit
nacmaxquiy quilhtamacu nahuay xtahudcat ama

quihui huantu mastay xaxlicana latdmat.

Huantu camacatzinicdn xalac Esmirna

8 X14 quihuanipa:

—Na catzoknuni ama xpulalenacan huanti tali-
pahuan Cristo nac xacachiquin Esmirna, y chiné
cahuani: “Chiné huan huanti xlata xlama hasta
lata xliquilhtzucut y ldmaj nahuan hasta xliakas-
putni, huanti tinilh pero lanchu kalhiparanit xla-
tdmat: 9 Aquit ccatziy xlihuak huantu patipatit
xahua lacu luu laklimaxkenin huixinin y nitu
kalhiyatit huantu maclacasquinatit, pero ccahua-
niydn pi huixinin luu lacrrico litaxtupdtit nac
xlacatin Dios. Aquit huak ccatziy lata lixcaj-
nit talikalhchuhuinanan tamakolh huanti tahudn
pi judios, masqui ni xlicana judios sinoque tali-
taxtuy xlitalakapasni akskahuini. 10 Nipara tzinu
calilaklhpecuantit huantu nalipatinandtit, hua
chund ccalihuaniman porque akskahuini naca-
matamacnuninanan nac pulachin xlacata naca-
tzaksaniyan mintacanajlatcan para maktum qui-
lalipahuanahu; juerza aklhuhua quilhtamacu
nacamapatinicanatit, pero chunatiya akstitum
calipahuantit Dios y aquit naccalimaskahuiyan
ama latdmat huantu necxnicu laksputa.”

11 ’ixlihuak huanti kalhiyatit mintakencan
cakaxpatit y caakatdkstit huantu Espiritu
camacatzinima huanti quintalipahuan nac
amakolh aktujun cachiquin! Xlihuak huanti
akstitum natalatamay y natamakatlajay huantu
malaktzankendn nac caquilhtamacu, acxni
nataniy xlicana pi ni tzinu catitamaklhcatzilh

ama xlimaktiy linin huantu xlipatitcdn nahudén
xlihuak cristianos huanti ni quintalipahuan.

Huantu camacatzinicdn xalac Pérgamo

12 Quimpuchinacan quihuanipa:

—Na catzoknuni ama xpulalenacan huanti
talipahuan Cristo nac =xacachiquin Pérgamo,
y chiné cahuani: “Chiné huan huanti kalhiy
ama quincaslajaja espada huantu lakaputiyu
taxacanit: 13 Aquit ccatziy pi anta lapatit antanicu
puxcuhui y mapeksindn akskahuini; pero
huixinin chunatiya akstitum quilalipahuanahu,
nipara tzinu akatiyuj lilatit mintacanajlatcan o
para niaj quintilalipahudhu ama quilhtamacu
acxninac milacatincdn maknicalh Antipas huanti
luu akstitum xliakchuhuindn quintachuhuin;
chuna tatlahualh tamakolh cristianos
huanti lixcajnit talicatziy porque huak hua
takalhakaxmatmanalh huantu calimapeksima
akskahuini, porque anta tzucunit mapeksinan
nac mincachiquincdn. 14 Masqui lacpuhuandtit
pi akstitum lapatit, hui actza huantu aquit
clistacyahuaputunan: nac milakstipancan
talamanalh huanti tahuan quintalipahuan
pero ni tamakxtekyahuaputun xtalacapastacni
xamakan Balaam, huanti tistacyahualh Balac
xlacata pi cacamatldhuilh talakalhin israelitas,
xld camauxcanilh xlacata pi catalihudyalh
ama tahua huantu xcalilakachixcuhuicanit
tzincun, xahuachi na cahuanilh pi tlan
masqui cataxakatlilh tunuj lacpuscatnin vy
catamakapaxuhualh xmacnican. 15 Huantu na
ni cmatlantiy pi talamdnalh nac milakstipancan

huanti tahuan quintalipahudn pero na nipara
hua luu talakmakamputun xtalacapastacnican
nicolaitas. 16 Hud xpalacata ccalimacatziniman,
camalacatzuhuiparatit Dios xlacata xman hua
nalipahuandtit, porque para chunatiya lapatit
nahudn chund cumu la camasiyunimdn amakolh
laclixcdjnit cristianos nipara makas quilhtamacu
naccalaktaxtuyachan y ama espada huantu
taxtunitanchi nac quinquilhni naccalilacataquiy
amakolh cristianos huanti camalaktzankeman.”

17 »ixlihuak huanti kalhiyatit mintakencan
cakaxpattit y caakatakstit huantu Espiritu
camacatzinima huanti quintalipahuan
nac amakolh aktujun cachiquin! Xlihuak
huanti natatayaniy y natamakatlajay huantu
malaktzankendn, aquit naccalimahuiy ama
xatldan tahua huantu huanican mana huantu
tzek hui nac akapun. Xahuachi naccamaxquiy
aktum snapapa chihuix antanicu tatzoktahuilanit
nahudn aktum xasasti tacuhuini huantu nipara
chatum ticu lakapasa caj xman hud nalakapasa
huanti namaklhtindn.

Huantu camacatzinicdn xalac Tiatira

18 Ckdxmatli y chiné quihuanipa:

—Na catzoknuni xpulalenacan huanti talipa-
huan Cristo nac xacachiquin Tiatira, y chiné
cahuani: “Chiné huan Xkahuasa Dios huanti
lipecua lakskoy xlakastapu cumu la lhcuyat, y
nachuna lilakatit tasiyuy xtantun cumu la tlan
bronce: 19 Aquit huak ccatziy huantu tlahua-
patit; clakapasa mintapaxquitcdn huantu quila-
kalhiniydhu xahua mintacanajlatcan, lata quila-

liscujmahu y necxnicu makxtektayapatit huantu
lipahuanatit, xahuachi ccatziy pi lanchu tlak tli-
hueke scujpdtit ni xachund acxni acu tzucutit
quilalipahuandhu. 20 Pero masqui huixinin lac-
puhuanatit pi xlicana akstitum quilaliscujméahu
juerza hui huantu camdn caliquilhniyan: hui-
xXinin matlantiyatit y maxquiyatit quilhtamacu
xlacata pi tama lixcajnit puscat huanican Jez-
abel, huanti huan pi na huad xtachuhuin Dios
lichuhuindn masqui xlicana pi caj aksanindn,
porque ama xtastacyahu huantu xld masiyuy,
calilactlahuayahuay cristianos huanti quintalis-
cuja, xla camatlahuiy lixcajnit talakalhin xlacata
catuhua catalimakapaxuhualh xmacnican y cata-
lihuayalh tahua huantu calilakachixcuhuicanit
tzincun. 21 Aquit cmdxquilh quilhtamacu tama
puscat xlacata pi calilipghua huantu tlahuama,
y calakmakalh xalixcajnit xtapuhudn y xman
Dios calipahua, pero xla nipara tzinu lacpuhuan
para nataakstitumiliy huata chunatiya tlahuama
lixcajnit talakalhin y catuhud huantu lixcjnit
camasiyunima cristianos lacu natalimakapaxu-
huay xmacnican. 22-23 Hud xpalacata aquit nac-
limacaminiy tajatat huantu namaketiy nac xticat
y napatindn; nachund naccamapatiniy xlihuak
huanti tamacastalay hasta naccamalaksputuy; y
nachuna naccatlahuaniy xlihuak lacchixcuhuin
huanti xtalapaxquin tatlahuanit para ni talipu-
huan xpalacata xtalakalhincan, nachuna lipecua
naccamapatiniy. Chund nactlahuay laqui xli-
huak huanti quintalipahudn nac akatunu pula-
taman natacatziy pi aquit huak ccatziy y claka-

pasa huantu huinac xnacujcan xahua nac xtalaca-
pastacnican. Na milicatzitcan pilata chatunu hui-
xinin aquit chund naccamaxquiyan huantu calak-
chandn xpalacata xlihuak huantu titlahuanitatit
nahuan nac milatamatcan. 24Y huixinin huanti
na anta huilatit nac Tiatira pero nichund mak-
tlahuapatit tama xtalacapastacni akskahuini, na
niparalacpuhuandtit para pi nachuna xlakapastit
huantu huancan pi lanca xtalacapastacni akska-
huini, aquit niaj tu tunu huantu cticamatlahuipu-
tunan tlanatiya lata akstitum lapatit nac xlacatin
Dios. 25 Pero clacasquin pi chunatiya akstitum
calilatapatit huantu aquit cticamakalhchuhuinin
hasta acxni nalakchan quilhtamacu naccalak-
mimparayan. 26 Xlihuak amakolh huanti natata-
yaniy y natamakatlajay huantu malaktzankenan
uu nac caquilhtamacu, y chunatiya tatlahuama-
nalh nahuan huantu aquit clacasquin natatlahuay
hasta acxni nasputa xlatamatcan, tamakolh aquit
naccamaxquiy limapeksin laqui naquintatama-
peksindn nac caquilhtamacu. 27-28 Chund cumu la
quimaxquinit Dios quintlat limapeksin, nachuna
xlacdn natamapeksinan nac laclanca cachiquinin
cumu la laclanca napuxcun huanti takalhiy lanca
limapeksin, y natakalhakaxmatdn huanti anta
tahuilanalh, xahuachi amakolh huanti ni nataka-
lhakaxmatputunan huixin maktum nacamalak-
sputuya cumu la a calicasnokpi patum tldmanclh
xla lilhtamat. Pero na naccamaxquiyan ama lanca
matuncuhuini stacu huantu nacamakskolenan.”
29 ’ixlihuak huanti kalhiyatit mintakencan
cakaxpattit y caakatakstit huantu Espiritu
camacatzinima huanti quintalipahuan nac

amakolh aktujun cachiquin!

3

Huantu camacatzinicdn xalac Sardis

1 Acalistan quihuanipa:

—Na  catzoknuni  xpulalenacan  huanti
quintalipahuan nac xacachiquin Sardis, y chiné
cahuani: “Chiné huan huanti kalhiy pulactujun
xEspiritu Dios xahua aktujun stacu: Aquit huak
ccatziy huantu tlahuapatit y na ccatziy pi niaj
tu limacuandtit porque lapatit xanin, masqui
lhuhua ti calichuhuinanan pi luu tlan lata
lapatit xastacnd. 2 Catuxcanitit, calakahudntit,
y cacamauxcanitit huantu tamakxteknitcu
xlacata ni maktum nalactlahuayahuayatit,
porque para ni chund natlahuayatit huak
namakatzankayatit huantu akstitum xtlahuayatit
mintascujutcan, porque aquit stalanca
cucxilhma pi lhuhua huantu tlahuayatit nipara
tzind matlantiy Dios porque huak nitlan
mintascujutcan. 3 Ccamalacapastacniyan pi
hua cuentaj catlahuatit ama tlan tastacyahu
huantu pulh ticalimakalhchuhuinicantit, Xman
hua calilatapatit lihuana camakantaxtitit y
caakxtekmakantit lixcajnit mintalacapastacnican
laqui xman Dios nalipahuanadtit. Para ni skalalh
latapayatit xlacata akstitum naquilalipahuanahu,
nipara xalitacatzin acxni naclaktaxtuyachan
xtachund cumu la licatziy chatum kalhand, acxni
ni liacatzihuildtit nacalaktaxtuyachdn. 4 Pero
nac tama mincachiquincdn Sardis talamanalh
makapitzin huanti xlicana quintalipahudn,

xlacdn nitu a talimaxcajualiy xlistacnican
xahua  xlatamatcan, huatunin  tamakolh
xliankalhin naquintatalatamay y chunatiya
natalilhakanan xasnapapa clhakatcan porque
chund calakchan tlan natalatamay. 5 Xlihuak
huanti akstitum natalatamay y natamakatlajay
huantu malaktzankendn nac caquilhtamacuy,
chuna nacalimalhakecan xasnapapa clhakatcdn,
y necxnicu cacticalacxacanilh xtacuhuinican
nac xlibro Dios antani tatzoktahuilanit, huata
xlacan calakchan ama latamat huantu Dios
mastay porque aquit nacmaluloka nac xlacatin
Dios xahua nac xlacatincan angeles pi akstitum
quintalipdhua.”

6 ’ixlihuak huanti kalhiyatit mintakencan
cakaxpattit y caakatakstit huantu Espiritu
camacatzinima huanti quintalipahuan nac
amakolh aktujun cachiquin!

Huantu camacatzinican huanti xalac Filadelfia

7Quimpuchinacan quihuanipa:

—Na catzoknuni tama xpulalenacadn huanti
quintalipahudn nac xacachiquin Filadelfia, y
chiné cahuani: “Chiné huan huanti xaxlicana
xtalacsacni Dios y siculan lama, huanti maquinit
xllave rey David: Acxni aquit cmalaquiy nipara
chatum ticu tlan namalacchuhuay, y nachuna
litdm acxni cmalacchuhuay nipara chatum
ticu tlan namalaquiy. 8 Aquit cuilinit nac
mintijican aktum malacchi huantu cmalaquinit
laqui antd nalactanuyatit, y nipara chatum
ticu catimalacchuhualh. Masqui xlicana pi
nac milatamatcdn ni kalhiyatit litlihueke,

nipara tzinu taxlajuaninitatit huata chunatiya
lipahuanitatit quintachuhuin y necxnicu
quilalimaxananitdhu. 9 Aquit naccamamaxaniy
tamakolh huanti nac mincachiquincan
tahuadn pi judios masqui caj taliaksanindn,
huata xlacan  tatapeksiniy akskahuini,
porque naccalimapeksiy catalakanchan vy
catalakatatzokostan y chund naccalimasiyuniy
lacu xlicana aquit ccalakalhamanitan. 10 Huixinin
makantaxtinitatit quilimapeksin xlacata
pl  necxnicd makxtektayatit quintascujut,
hua xpalacata ccalimacatziniyan pi aquit
naccamaktakalhan acxninalakchan quilhtamacu
acxni xlihuak cristianos xalac caquilhtamacu
lhuhua huantu nacalakchin tasakalin. 11 Nipara
makas quilhtamaci cdmaj min, pero lihudn
nia cchin cuentaj catlahua huantu kalhiya
mintacanajlatcan laqui niti nacamaklhtiyan
huantu calakchandn mintaskahucan nac
xlacatin Dios. 12 Xlihuak huanti natatayaniy y
natamakatlajay huantu malaktzankendan, aquit
naccalimaxtuy cumu la lacchalanca xatalaydhu
xpusiculan lanca talipahu Dios, y niaj necxnicu
catitataxtulh antd, xahuachi anta nac xnacujcan
aquit nactzoka xtacuhuini Dios xahua xtacuhuini
xcachiquin Dios huantu xla lacsacnit xasasti
Jerusalén huantu naminacha nac akapun nac
xpaxtun Dios, na antiyda nac xXnacujcan man
nactzokuiliy xasasti quintacuhuini.”

13 ’ixlihuak huanti kalhiydtit mintakencan
cakaxpattit y caakatdkstit huantu Espiritu
camacatzinima huanti quintalipahuan nac
amakolh aktujun cachiquinin!

Huantu macatzinican xalac Laodicea

14 Quimpuchinacan quihuanipa:

—Chu na catzoknuni ama xpulalenacan huanti
quintalipahudn nac =xacachiquin Laodicea, y
chiné cahuani: “Chiné huan huanti xlicana
mastay xtaluloktat Dios huanti necxnicu huanit
taaksanin, huanti maktlahuanit xlihuak huantu
Dios malacatzuquilh acxni ninajtu xandn:
15 Aquit huak ccatziy huantu tlahuapatit,
y ccatziy pi huixinin ni kahuihui nipara
chichi. jTlan xua para maktum luu kahuihui
osuchi Iuu chichi xudntit! 16 Pero cumu ni
kahuihui nipara chichi huixinin litaxtuyatit
caj skontzitzi, hua xpalacata ccalihuaniyan pi
maktum naccaquilhtaxtuyan. 17 Xliankalhina
lactalipahu camaklhcatzicanatit, y hasta huanatit
pi luu lacrrico huixinin, acchdn kalhiyatit
huantu maclacasquindtit y nitu catzankaniyan.
Xlicana pi makat lata aktzankatayayatit porque
ni catziyatit pi nipara tzind tuicu limacudn
huantu kalhiyatit, xtachuna litaxtuyatit cumu
la lakaxoko, cumu la laklimaxkenin huanti nitu
kalhiyatit mimaclacasquinitcan, y hasta xaluntu
lapatit. 18 Hua xpalacata ccamalacnuniydn
quioro laqui milacan natlahuayatit. Quioro luu
xatlan porque xlakstu oro, anta machichicanit
nac lhcuyat, mastalanquicanit y maxtunicalh
xlihuak huantu nitldn xkalhiy. Milacan
calitlahuatit laqui xlicana lacrrico nahuanatit.
Xahuachi ccahuaniyan pi aquit caquimaklhtitit
xasnapapa milhakatcan huantu nalilhakananatit
porque quitaxtuy xalhtantala lapatit, y na
caquilamaklhtihu quilicuchu huantu aquit

cmastay laqui nacalacamanucandtit nac
milakastapucan y nalacacaxlayatit porque
xlakaxokonitatit, y nalacahuanandtit. 19 Tancs
cacatzitit pi dquit ccaakastacyahuay y ccalihuaniy
huantu nitldn tatlahuay huanti ccalacsacnit
porque ccapaxquiy y ccamaakstitumiliputun;
hua xpalacata ccalihuaniyan maktum
calakpalitit xalixcajnit mintalacapastacnican
y camalacatzuhuiparatit Dios laqui xman hua
nalipahuandtit. = 20 Cuentaj catlahua porque
aquit clakatlakma cxamalacchi minacujcdn,
huanti nakaxmata pi cxakatlima y namalaquiy
xmalacchi, aquit nactanuy nac xchic y lacxtum
nactahuayan. 21 Xlihuak amakolh huanti
natatayaniy y natamakatlajay xlihuak huantu
malaktzankenan nac caquilhtamacu chuna cumu
la aquit cmakatlajanit, pus nacmaxquiy aktum
xputdhuilh nac quimpaxtun chuna cumu la
quintlat Dios quimaxquinitancha quimputahuilh
nac xpaxtun laqui nactamapeksinan.”

22 ’ixlihuak huanti kalhiydtit mintakencan
cakaxpatit y caakatdkstit huantu Espiritu
camacatzinima xlihuak huanti quintalipahuén
nac amakolh aktujun cachiquin!

4

Limalacahuanican Juan lata ldcu lakachix-
cuhuican Dios nac akapun

1 Acxni quihuanikécalh ldcu naccatzoknuniy
pulactujun cachiquin, acalistan chu clacalh y ctc-
xilhli pi xlaquiy aktum madlacchi nac akapun, y
huatiya ti quixakatlilh huanti kalhiy xakapixni

y chuhuinan xlipalha cumu la trompeta, chiné
quihuanipa:

—Uu catat antanicu aquit cya laqui naclimala-
cahuaniyan huantu dmaj kantaxtuy acalistan lata
naan quilhtamacu.

2 Acxni chunda quihuanikolh, Espiritu quiakchi-
panikolh quintalacapastacni y tzucucalh quima-
lacahuanican; entonces cucxilhli nac akapun pi
xul aktum pumapeksin y nac aktum lanca lacta-
huilh cucxilhli xui cumu la chatum mapeksina.
3Huanti xlacui ama lactahuilh xalac pumapeksin,
luu xtachund xlakskoy cumu la lilakatit chihuix
huantu huanican jaspe, osuchi la cornalina chi-
huix, y nac xlikalhlanca xlimakstiliy lilakatit cha-
macxculit huantu luu tlan xtasiyuy kampakatzi
colores tlayaj xmalakxkakenanit cumu la lak-
slipua chihuix huantu huanican esmeralda. 4 Pero
cucxilhli pi xtalitamakstilinit amda lanca puma-
peksin puxamatati lactdhuilh antanicu xtahui-
lanalh puxamatati lakkoliun, umakolh lakkolun
huak xtalilhakananit laksnapapa clhakatcan y
xtaacuilanalh nac xakxakacan akatunu corona
xla oro. 5 Antani xui ama mapeksind nac lanca
xpumapeksin cucxilhli y ckdxmatli pi lipecua lata
xjilima y xmaklipma; y nac xlacatin ama puma-
peksin xtayanalh kantujun candelero huak xta-
pasamdnalh, hud umakolh candeleros talitaxtuy
pulactujun xEspiritu Dios. 6 Antiya lacatzu nac xla-
catin pumapeksin cucxilhlila aktum pupunu pero
xachuchut luu stalanca xuanit xtachuna cumu la
espejo.

Antanicu xlacui xpumapeksin amda lanca
mapeksind kalhatati angeles lactatij xtayanalh

lata xtastilinit, amakolh angeles xtachuna
xtatasiyuy cumu la quitzistancan, y xlilancacan
huak lakastapu xtakalhiy chund nac xlacatin
xahua nac xchakencan. 7 Huanti lacan xyachi
xtachunad xtasiyuy cumu la tantum leon, xlichatiy
xtasiyuy cumu la hudcax, xlikalhatutu xtachuna
xtasiyuy cumu la chatum cristiano, y xlikalhatati
xtachund xtasiyuy cumu la pichahua huantu
kosma nac caunin. & Lata chatunu amakolh
angeles huantu xtachuna tatasiyuy cumu la
takalhin, xlacan xtakalhiy pekechaxan xpekecan,
y xlilanca xpekecdn huak lakastapu xuanit. Y
chuna la catzisni xahua cacuhuini xliankalhin
quilhtamacu talakachixcuhuimanalh Dios vy
chiné tahudn:
iXlicana pi caj xman mecstu lapat siculan porque
kalhiya tlan mintalacapastacni;
Quimpuchinacan Dios xlicana pi lanca milaca-
tzucut;
huix chunatiya xlapat hasta lata nia xmalacatzu-
quiya caquilhtamacu,
chunacu lapat lanchu y canecxnicahud quilhta-
macu lapat nahuan!

9 Amakolh kalhatati dngeles huanti xtatasiyuy
cumu la takalhin, lata makatunu tacacninaniy,
talakachixcuhuily y tapaxcatcatziniy Dios huanti
lanca xlacatzucut hui nac xpumapeksin y xlianka-
lhind 1dmaj, 19 nachund amakolh puxamatati lak-
kolun na putum talakatatzokostay nac xlacatin y
huak talakachixcuhuiy, putum tatakxtuy xcoro-
najcan, tamacan nac xlacatin xpumapeksin Diosy
chiné tahuaniy:

11 Xman huix mininiydn naccacacninaniydn,

naccalakachixcuhuiydn y naccapaxcatcatzi-
niyan,

porque kalhiya lanca militlihueke y camalacatzu-
quinita xlihuak huantu anan;

cumu huix chund lacasquinti camalacatzuqui
y hasta calacchu quilhtamacu chunacu
taanan.

S

Xman hua Cristo mininiy tlan kexcuta huantu
tasmilinit libro

1 Acalistan cucxilhli pi huanti xui nac ama
lanca pumapeksin xpekestacat xlichipanit ketum
xatasmilin cdpsnat xtachuna cumu la libro; uma
capsnat lakaputiyu xtatzoknit y hasta lacatujun
xlikeslamacanit sello. 2 Caj xamaktum cucxilhli
chatum lanca talipahu angel huanti xlipixcha-
lanca xkalhasquininama:

—¢Ticu cahud namaclaydhu huanti mininiy
naxtitactiniy huantu lisellartlahuacanit uma li-
bro laqui tlan namalakapitziy?

3Peroni maclacalh nac akapun, nipara nac cati-
yatni, y nipara nac xtampun tiyat huanti xlicana
akstitum xtilatamanit xlacata namininiy namala-
kapitziy amad libro y naucxilha huantu anta xta-
tzoktahuilanit. 4Y aquit lipecua xactasaxnima
caj xpalacata ccatzilh pi nipara chatum macla-
calh huanti xmininiy nakexcuta y namalakakey
ama libro y naucxilha huantu xtatzoknit. 5 Pero
chatum kolutzin quihudnilh:

—Niaj picuta catasa, porque amad lanca tali-
pahu lakmaxtund xalac Juda huanti xtachuna

litaxtuy cumu la tantum tlihueke ledn, ama tali-
pahu chixcu huanti xlitalakapasni kolutzin rey
David, x1a huak makatlajanit huantu malaktzan-
kenan, y xman hud mininiy naxtitactiniy xasello
huantu likeslamacanit y namalakakey ama libro.

6Y nac xlacatin ama lanca pumapeksin y nac
xlakstipancan amakolh kalhatati dngeles huanti
xtatasiyuy cumu la takalhin, xahua nac xlaksti-
pancan amakolh puxamatatilakkolun, cucxilhli pi
antd xya Quimpuchinacan Cristo huanti litaxtuy
xborrego Dios huanti xokdnulh xpalacata quin-
talakalhincan, y stalanca xtasiyuy nac xmacni pi
xmaknicanit. Xla xkalhiy kantujun xakaldkot y
aktujun xlakastapu huantu talitaxtuy pulactujun
xEspiritu Dios huantu xcamalakachanit nac xli-
calanca caquilhtamacu. 7 X14 laktalacatzahuilh
huanti xui nac amd lanca pumapeksin y mak-
lhtilh ama libro huantu thhlpamt Xmacastacat.
8Y acxni xla chipalh amd libro, amakolh kalha-
tati angeles huanti xtasiyuy cumu la takalhin,
xahua puxamatati lakkolun talakatatzokostalh
ama Cristo huanti litaxtuy xborrego Dios, huak
xtachipanit xlitlaknican huantu huanican arpa y
patunu copa xla oro anta xtajuma mucsun cien-
sus, huantu litaxtuy xtakalhtahuakacan huanti
xlicana talipahudn y tatapeksiniy Dios. 9 Y mac-
xtum xtaliquilhtlimdnalh uma xasasti taquilhtlin:
Xlicana pi caj xman huix mininiyan namaklhti-
nana tama xatasmilin libro y naxtitactiniya
huantu likeslamacanit,

porque huix huak matlanti hasta tamasta makni-
canti,

laqui caj xpalacata minkalhni huantu stajmakanti
chuna tlan calakmaxtu

latachd ticuya cristiano latacha nicu xalanin xli-
calanca caquilhtamacu y masqui tipakatzi
xtachuhuincan huantu talichuhuinan,

laqui xman hua Dios natatapeksiniy.

10Huix calilacsacti xlacata natalitaxtuy xcura Dios

huanti xliankalhin quilhtamacu natascujniy,

y calimaxtunita cumu la lactalipahu reyes

huanti natamapeksinan nac xlicalanca caquilhta-
macu.

11 Acalistdn cucxilhli y ckdxmatli pi xtaquilhtli-
madanalh lhuhua angeles, xtalitamakstilinit xlacta-
huilh amad lanca talipahu mapeksina, xahua xaka-
lhatati angeles huanti xtatasiyuy cumu la takalhin,
y puxamatati lakkolun, aklhuhua milh dngeles xta-
huanit hasta nilay xcaputlekekocén. 12 Xlipixcha-
lancacan chiné xtaquilhtlimanalh:

Hud umd xborrego Dios huanti maknicalh y
chund xokdnulh xpalacata talakalhin,

xman huad sacstu mininiy namaklhtinan xlihuak
limapeksin, liskalala,

litlihueke xahua licacnit.

Xliankalhind cacacninanihu, capaxcatcatzinihu y
calakachixcuhuihu.

13 Na acxnitiyd ckaxmatli pi xlihuak huantu
Dios xcamalacatzuquinit, chunad xalac akapun,
catiyatni chu nac xtampun tiyat, xahua nac
pupund, xlacan acxtum chiné xtahudn:

Tama talipahu Dios huanti hui nac xpumapeksin
xahua Cristo huanti litaxtunit xborrego
Dios,

xman hud camininiy nacacninanican, nalaka-
chixcuhuican y napaxcatcatzinican.
Xman hua catakalhilh lanca litlihueke y lima-
peksin canecxnicahua quilhtamacu.
14 Amakolh kalhatati dngeles huanti xtatasiyuy
cumu la takalhin, takalhtinalh:
—iChunad calalh, amén!
Y amakolh puxamatati lakkolun putum talaka-
tatzokdstalh y tzuculh calakachixcuhuiy.

6

Pulacatunu mactinicdn huantu xlikeslamacanit
amad libro xatasmilin

1 Cumu lacatujun xkalhiy sello huantu xlikes-
lamacanit ama xatakesmilin libro, cucxilhli lata
ama huanti litaxtuy xBorrego Dios mactinilh
pulactum, y ckdxmatli pi chatum angel huanti xta-
tasiyuy cumu la takalhin xlipixchalanca chuhui-
nalh cumu la jili y chiné quihudnilh:

—iUu catat y caucxilhti!

2 Aquit clacalh y cucxilhli tantum snapapa
cahuayu, y huanti xuilanilh amda cahuayu xchi-
panit aktum putipni, y maxquicalh aktum corona
cumu la lakchdn ti xquitayaninit nac guerra y
xtaxtumapa laqui chunatiya tayanimaj nahuan.

3 Acxni huanti litaxtuy xBorrego Dios mac-
tinilh xlipulactiy sello huantu xlikeslamacanit
ama xatasmilin libro ckaxmatli pi chuhuinalh xli-
chatly angel huanti xtasiyuy cumu la takalhin y
chiné quihudnilh:

—iCatat y caucxilhti!

4Y cucxilhli pi taxtupa xlitantiy cahuayu, x14
tzutzoko xuanit y huanti xuilanilh ama cahuayu

maxquicalh litlihueke xahua aktum lanca espada
laquinamalacatzuquiy tasitzinac caquilhtamacu,
y sacstucan lacchixcuhuin man natatzucuy tala-
makniy.

5 Acxni tamd huanti litaxtuy xBorrego Dios mac-
tinilh xlipulactutu sello huantu likeslamacanit
ama xatasmilin libro, ckdxmatli pi chuhuinalh xli-
kalhatutu dngel huanti xtasiyuy cumu la takalhin
y chiné quihuanilh:

—iUu catat y caucxilhti!

Aquit cucxilhli pi taxtupad tantum tzitzeke
cahuayu, y huanti xuildnilh umd xlitantutu
cahuayu xchipanit aktum pupulhcdn. 6 Nac
xlakstipancan amakolh  kalhatati  angeles
ckaxmatli pi chiné huéancalh:

—Caj xman aktum kilo trigo nalitanuy taskahu
xala tantacu tascujut, y aktutu kilo cebada nali-
tanuy taskahu lata aktum quilhtamacu tascujut.
Pero ni caj paxcat catlahua aceite nipara xatlan
cuchu. jPorque snun taparaxla!

7 Acxni huanti litaxtuy xBorrego Dios mactinilh
xlipulactati sello ama libro, ckaxmatli pi xlikalha-
tati dngel huanti xtasiyuy cumu la takalhin chiné
hua:

—iUu catat y caucxilhti!

8 Aquit cucxilhli pi taxtuchi tantum caj smu-
cucu lilay cahuayu, y huanti xuilanilh ama xli-
tantati cahuayu xuanican Linin, y lacatzu cstala-
nitilhay huanti xlitapulhcanit Xpuchina Calinin;
huatunin umakolh camaxquicalh quilhtamacu
xlacata catamalaktzankénalh pulactati xlacata
lata huilacalh nac caquilhtamacu, maxquicalh
litlihueke nacalimalaktzankey cristianos guerras,

tatzincsni, laclixcajnit tajatat, xahua laclanca hua-
nanin quitzistancan.

9 Acxni huanti litaxtuy xBorrego Dios mactinilh
xlipulacquitzis sello huantu xlikeslamacanit li-
bro, cucxilhlinac xtampin altar antaniculakachix-
cuhuican Dios pi xtahuildnalh huanti xcamakni-
canit nac caquilhtamacu caj xpalacata cumu xta-
liakchuhuinanit xtaluldktat Dios. 10 Xlacan luu
palha lata chiné xtaquilhuamanalh:

—Lanca talipahu Quimpuchinacan huanti
lanca milacatzicut, ¢nicua Xaniacxni Iluu
nacamakalhapaliya cristianos huanti tahuilanalh
nac caquilhtamaci y nacamapatiniya caj
xpalacata cumu quincamaknicanchan anta?

11 Huata xlacdn calimalhakécalh laksnapapa
clhakatcan y cahuanicalh pi catamakakalhilh caj
atzinu quilhtamacu, hasta natitakatziy lata cali-
pulhcacanit huanti chund nacamaakspulican, y
natachdn xamakapitzin xtalacscujnin huanti na
nacamaknican caj xpalacata Cristo, chuna cumu
la xlacan ticamaknicalh.

12 Acxni huanti litaxtuy xBorrego Dios macti-
nilh xlipulacchaxan sello huantu xlikeslamacanit
ama libro, aquit cucxilhli pi lipecua lata tzu-
culh taponkanan y putzankanan nac caquilhta-
macu. Niaj para tzinu tasiyulh chichini hu-
ata lakacapucsuankolh, nachund papa tzutzo-
koxnin huankolh cumu la kalhni. 13Y amakolh
stacu huantu xtahuildnalh nac akapun tzuculh
tatamokosa y tatamacha nac catiyatni, xtachuna
xtatamokosmdanalh cumu la keyujtayay skatdn
acxni min lipecua un. 14 Xaldn cucxilhli pi 14k-
sputli akapun xtachund cumu la a cakesmili-

calh capsnat, y maktum laksputli, y xlihuak lac-
lanca cakestinin xalac caquilhtamacu xahua islas
huantu xtahuildnalh nac pupunu putum camalac-
xijcalh antanicu xtahuildnalh. 15Y amakolh lac-
lanca mapeksinanin xalac caquilhtamacu xahua
lactalipahu tropa, chu huanti luu lacrrico xtala-
manalh, xahua huanti luu lactalipahu xcamaklh-
catzicdn, y hasta nachuna huanti xcamascujuma-
calh cumu la tachin, xahua huanti ni tachin huata
calakuan xtalamdanalh, putum taalh tatatzeka nac
laclanca lhucu huantu xtayanalh nac xlacanin
tiyat, xahua nac xlakstipanin laclanca chihuix.
16 Chiné xtahuaniy amakolh laclanca cakestinin
xahua laclanca chihuix:

—iCatlahuatit litlan caquilaakponkanuhu,
y lihuana caquilamatzekui, porque ni
clacasquinahu naquincaucxilhan amda lanca
talipahu mapeksind huanti tasiyuy nac
akapun hui nac lanca xpumapeksin, xahuachi
ni clacasquindhu naquincamapatiniydn vy
nacmaklhcatziydhu xtasitzi huanti litaxtuy
xBorrego Dios huanti aya tzucunit catatlahuay
taxokdn xlihuak cristianos! 17 Porque lanchu aya
lakchanit quilhtamacu lata xld& nacamaxokoniy
xlihuak huantu tatitlahuanit chatunu cristianos
xala caquilhtamacu, ¢ticu cahud natayaniy
xlacata napatiy huantu nalakchdn?

7

Huanti Dios calacsacnit huak calhcanicdn nac
xmuxtincdn

1 Acalistdn cucxilhpa pi lactatij xtayanalh
kalhatati angeles nac xcatankenunin

caquilhtamacu, xlacan hud xtamachokomanalh
un laqui ni naundn nac xokspun catiyatni,
nipara nac xokspun pupund, y nipara akatum
quihui natasakaliy. 2 Acalistdn cucxilhpa chatum
angel xmimachd antanicu pulhacha chichini,
xchipanit csello lanca talipahu Dios huanti
lama xastacna. Xlihuak xliakapixtlihueke chiné
caquilhdnilh amakolh kalhatati dngeles huanti
xcamaxquicanit limapeksin xahua litlihueke
laqui natamasputunun nac caquilhtamacu xahua
nac pupunu:

3 —ijCakalhitit tzinu, ninajtu cacatlahuanitit
xlihuak huantu hui nac catiyatni, nipara nac
pupuny, nipara quihuin huantu tayanalh nac
catiyatni, porque hasta pulh nacticamulhcahuili-
yahu csello Dios xlihuak amakolh huanti xlicana
talipahuan y tamacamaxquinit xlatamatcan!

4 Caj lipuntzu ckaxmatli acxni hudncalh nicu
kalhalit huanti camuxtisellartlahuacalh: aktum
clentu atipuxamatati milh cristianos lata nac
xlicalanca cxapulataman Israel. > Caputleké-
calh akcutiy milh cristianos xlitalakapasni Juda,
akcutiy milh xlitalakapasni Rubén, akcutiy milh
xlitalakapasni Gad, 6 akcutiy milh xlitalakapasni
Aser, akcutiy milh xlitalakapasni Neftali, akcutiy
milh xlitalakapasni Manasés, 7 akcutiy milh xli-
talakapasni Simeon, akcutiy milh xlitalakapasni
Levi, akcutiy milh xlitalakapasni Isacar, & akcutiy
milh xlitalakapasni Zabulon, akcutiy milh xlitala-
kapasni José, y akcutiy milh xlitalakapasni Ben-
jamin.

Lhuhua cristianos huanti talilhakananit sna-
papa lhakat

9 Acxni ckaxmatkolh nicu kalhalit huanti
camuxtisellartlahudcalh, caj lipuntzu cucxilhli
pi putum xtayanalh lhuhua cristianos hasta nilay
xcaputlekekocdan lata xlilhuhua xuanit, xlicalanca
caquilhtamacu xtaminitancha, vy tipakatzi
xtachuhuincan lata andn nac caquilhtamacuy,
xlacan antd putum xtayanalh nac xlacatin
ama lanca xlactadhuilh mapeksind antanicu xui
Dios y nac xlacatin xBorrego, putum umakolh
cristianos huak xtalilhakananit xalaksnapapa
clhakatcan y xtachipanit nac xmacancan
xapalhma maokot. 10Xlihuak xliakapixtlihuekecan
chiné xtaquilhuamadnalh:
iXlicana pi caj xman hud tama lanca talipahu

quiDioscan quincalakmaxtunitan

huanti hui nac lanca xamapeksina lactdhuilh,

xahua xborrego huanti xokonulh xpalacata quin-
talakalhincan!

11 Xlihuak amakolh dngeles huanti xtastilinit ama

lanca lactahuilh, xahua puxamatati lakkolun, chu

amakolh kalhatati dngeles huanti xtatasiyuy cumu

la takalhin, putum taldcalh antanicu xui ama

lanca xlactahuilh mapeksina, tatatzokdstalh, tala-

kataquilhputalh, y hasta taquitalacatalh nac tiyat

lata talakachixcuhuilh Dios. 12Y putum chiné

xtahudn:

iXman mecstu mininiyan nacmalanquiyahu min-
tacuhuini y naccacacninaniyan

caj xpalacata lanca miliskalala, milimapeksin y
militlihueke;

nachuna xman huix mininiyan naccapaxcatca-
tziniyan y naclakachixcuhuiydn canecxni-
cahud quilhtamacu!

iChuna calalh, amén!

13 Chatum kolutzin quilaktalacatzuhuilh y
chiné quinkalhasquilh:

—¢Pi catziya huix ticu tamakolh cristianos
huanti talilhakananit huak xalaksnapapan
clhakatcan, y nicu taminitanchd?

14 Aquit chiné ckalhtilh:

—Aquit ni ccatziy, xman huix catziya.

Xla chiné quihuanipa:

—Huatunin umakolh huanti lan tatipatinalh
caj xpalacata xtachuhuin Dios, pero tatayanilh
porque huatunin umakolh huanti talichékelh
clhakatcan y talimasnapapuanilh ama xkalhni
huantu stajmakalh xBorrego Dios.

15 Hud xpalacata taliydnalh nac xlacatin lanca
xlactahuilh Dios,

xliankalhina quilhtamacu catzisni xahua cacu-
huini taliscujmanalh nac lanca xpusiculan
y talakachixcuhuimanalh.

Y Quimpuchinacan huanti huinac amalanca xlac-
tahuilh

xliankalhina camaktakalhmaj nahuan.

16 Xljhuak umakolh cristianos niaj catitapatilh
tatzincsni y takalhputi,

y niajpara chichini caticamaakchichilh,

niajpara catitapatilh lhcacna.

17 Porque tamd xBorrego huanti yd nac xpaxtun
ama lanca xlactdahuilh Dios,

xld nacamaktakalha xtachund cumu la tlahuay
chatum xmaktakalhnd borregos,

nacapulalén nac musni antanicu taxtumachi chu-
chut huantu mastay xaxlicanalatamat laqui
lan natakotnun,

y masqui lhuhua huantu xtalilipuhuamanalh,
Dios nacamakoxumixiy y nacalacaxacay
lata xtalakaxtajmanalh xpalacata huantu
xtalitasamanalh.

8

Xliaktujun sello y pumajinin xla oro

1 Acxni xBorrego Dios mactinilh xlipulactujun
sello huantu xlikeslamacanit ama huantu caj xta-
kesmilinit libro, catziyanca huankolh itat hora
nac akapun. 2 Acalistan ccaucxilhli kalhatujin
angeles huanti xtaydnalh lacatza nac ama lanca
xlactdhuilh Dios, chatunu angeles camaxquicalh
akatunu trompeta. 3 Acalistdin mimpa chatum
angel huanti xchipanit aktum pumajinin xla oro
y anta tayalh nac xlacatin altar antanicu laka-
chixcuhuican Dios, lhuhua siensus maxquicalh
huantu nalilakachixcuhuindn nac ama pusantu
xla oro huantu xya nac xlacatin lanca xlactahuilh
Dios, laqui na lacxtum nalilakatayaninan xtakalh-
tahuakacan xlihuak cristianos huanti xman Dios
tatapeksiniy. 4 Xajini amad siensus huantu tzaculh
lhcuyuy angel lacxtum tzuculh tatatalhmaniy xta-
kalhtahuakacan amakolh cristianos huanti xman
Dios tatapeksiniy hasta chalh nac xlacatin anta-
nicu x1a hui. 5 Amad &ngel tiyapd pumajinin y maju-
nilh jaladnat huantu xui nac xaltar Dios antanicu
xla lakachixcuhuican. Acalistan lhkén makosulh
hasta nac catiyatni. Acxni anta tamacha lipecua
lata tzuculh macaacsandn, tzuculh jiliy y maklipa,

hasta lacatum putzankanalh lacatum nac cati-
yatni.

Chatunu dngeles tzucuy tamasaniy xtrompeta-
jean

6 Amakolh kalhatujun angeles huanti chatunu
xtakalhiy akatunu trompetas tzuculh tacaxchipay
xlacata natamasaniy.

7 Ama angelh huanti lacan xya pulh masanilh
xtrompeta, y tuncan tahuilachi sin, chéjet, hui-
lhaj xtalanit lhcuyat xahua kalhni. Lata xli-
lanca caquilhtamacu pulactutu xlacata lhcutahui-
lakdcalh, niajpara akastum quihui xahua licuxtut
huantu xastaka akataxtulh.

8 Acxni xlichatiy dngel masdnilh xtrompeta,
aquit cucxilhli pi macédncalh nac pupunu aktum
maclanca lhcuyat xtachuna cumu aktum lanca
kestin, y lata xlilanca pupunu huantu hui
nac caquilhtamacu pulactutu xlacata kalhni
huankolh. 9 Xlihuak huantu xlama xastacna
nac pupunu, pulactutu xlacata lata nikolh y
nachuna barco huantu xtalahuacanalh nac
xkalhni pupunu na pulactutu xlacata huantu
talaktzankalh nac chuchut.

10 Acxni xlikalhatutu dngel masanilh xtrompeta,
tamokoschd aktum lanca stacu nac akapun y
lipecua clhcutilhay hasta tajuchi nac pulactutu
xlacata lata anan musni xahua kalhtuchoko xala
caquilhtamacu. 11 Ama stacu xuanican Xunas-
tacu, y pulactutu xlacata antanicu tajuchi stacu
huantu tamokosli, xun huankolh chuchut, y caj
xpalacata ama xun chuchut lhuhua cristianos
nilh.

12 Acalistan xlikalhatati dngel masanilh xtrom-
peta, cucxilhli pi lata xlilanca chichini pulactutu
xlacata lakapoklhudnalh, nachund papad xahua
stacu, y niaj chuna tamacaxkakénalh cumu la xta-
macaxkakenan, y nachund catzisni xahua cacu-
huini maktutu xlacata maactzuhuicalh xtaxkaket.

13 Acalistdn chu cucxilhli tantum lanca
pichahua huantu xkospulay nac caunin y
ckaxmatli lata xlipixchalanca xchuhuinama vy
chiné hua:

—iKoxutacu titahudn amakolh cristianos huanti
talamanalh nac caquilhtamacu! Porque lan dmaj
min tapatin acxni natamasaniy Xtrompetajcan
amakolh kalhatutu angeles huanti tatzankay nia
tamasaniy trompeta.

9

1 Acxni chu masanilh xtrompeta xlikalhaquitzis
angel, cucxilhli pi tamdkosli nac akapun hasta
nac catiyatni chatum chixcu huanti xtachuna xta-
siyuy cumu la lanca stacu. Umd huanti cumu
la stacu maxquicalh xallave huantu tlan nalima-
kalhkey ama pulhmdan pulachin xtachuna cumu
la aktum lanca poso huantu nitu kalhiy xtampun
huak caunin. 2 Amad stacu makalhkelh ama
pulhmdan pulachin y antd tacxtuchi lhuhua jini
cumu la aktum xla lanca horno, hua ama jini tu
tacutchi nac pulhmdn poso malakacapucsuani-
kolh chichini y taketakolh nac caunin. 3 Antiya
nac xlacni jini taxtuchi lhuhua xtuqui, tzuculh
takosa y talakapuntumilh xlicalanca nac caquilh-
tamacu, umakolh xtuqui camaxquicalh litlihueke

xtachuna cumu la takalhiy staculut. 4 Calima-
peksicalh xlacata pi nitu catamatakahuilh qui-
huin, nipara licuxtut huantu staknit ma nac cati-
yatni, caj xman hua catamatakahuilh huanti nitu
tamuxtihuildnalh cxmuxtincdn csello Dios. 5 Pero
masqui chund xlacan ni calimapeksicalh nata-
makniy cristianos, huata caj xman natamakahuiy,
y natamapatiniy hasta akquitzis papd, y wanti
naxcdy namaklhcatziy cumu la caxcdlh tantum
staculut.

6 Ama quilhtamacu acxni luu taxcanantlahuan
nahuan xtuqui lhuhua cristianos natalacputzay
lacu nataniy, pero ni catitamatlantilh, caj ucu
nataniputun pero xpuchind calinin makat tzalanit
nahuan.

7 Amakolh xtuqui xtachuna xtalitaxtuy cumu la
cahuayu huantu camacaxcanit laqui nacalencan
nac guerra; nac xakxakacan xtaacuilanalh xta-
chund cumu la aktum corona xla oro, y nac xlacan
xtachuna xtalacahuan cumu la chatum cristiano.
8 Cucxilhli pi luu laclhmdn xkalhiy xchixit cumu
la xla puscat, y xtatzan xtachuna xkalhiy cumu la
xla tantum huand huanican leén. 9 Xlihuak xli-
lanca amakolh xtuqui huak maclican xtahuanit,
y acxni xtakosa lipecua xmacasanan xpekecan
xtachuna cumu la tamacasandn lhuhua carreta
huantu talhtancalén cahuayu acxni lama guerra.
10 Chinchu cstajancan luu quincatzamaman xta-
kalhiy xtachuna cumu la xla staltcut, acxni chu
xtalixcay cristianos lipecua xcacatzanly y xca-
mapatiniy hasta akquitzis papd. 11 Xui chatum
huanti xcapuxcuniy umakolh xtuqui na huatiya
tl xpuchind xuanit ama lanca pulhman pulachin

huantu ni kalhiy xtampun, cxtachuhuin hebreo
xuanicadn Abadon y nac xatachuhuin griego xu-
anican Apolidn.

12 Pus titaxtukolh umad tapatin xahua talipu-
huan, pero titzankaycu natimin apulactiy.

13 Acxni xlikalhachaxdn dngel masanilh xtrom-
peta, ckdxmatli pi taxtuchi tachuhuin nac chastu-
tatilata xchastunin ama altar huantu xla oro anta-
nicu xla lakachixcuhuican Dios huantu hui nac
xlacatin. 1Y amd huanti chuhuinalh chiné lima-
péksilh ama xlikalhachaxdn angel huanti xchi-
panit xtrompeta:

—Catlahua litldn cacaxcutti tamakolh kalhatati
angeles huanti cachihuilicanit nac xquilhtun kalh-
tuchoko huanican Eufrates.

15 Camakxtékcalh amakolh kalhatati angeles xla-
cata natamakniy pulactutu xlacata lata huila-
calh nac caquilhtamacu, porque huad xcalima-
kakalhimdcalh, y caj hua xpalacata xcalimax-
tucanit laqui nacamakxtekcdn acxni nalakchan
cata, papa xahua quilhtamacu y tdcuya hora luu
chuna xlikantaxtut xuanit. 16Y ckaxmatli nicu
kalhalit xtropajcan xtalimin amakolh kalhatati
angeles, aktly ciento milh lata huanti xtapumin
xcahuayujcan.

17 Chund quilimalacahuanicalh amakolh
lhuhua cahuayu y amakolh tropa huanti
xtapuhuilanalh cahuayu, huak licdn xtakalhiy
nac xcuxmuncan laqui nitu nacamatakahuiy
huantu nacalitalacan licdn, pero kampakatzi
colores xkalhiy, makapitzi spupucu y makapitzi
smucucu cumu la azufre. Y amakolh cahuayu
xtakalhiy xakxakacdn cumu la xla tantum

leon, y nac xquilhni xtaxtumachi lhcuyat,
jini xahua azufre huantu clhcuma. 18 Lata
xlilhuhua  huildcalh  nac caquilhtamacu
pulactutu xlacata camdknilh cristianos ama
pulactutu huantu taxtuchi nac =xquilhnican
amakolh cahuayu: lhcuyat, jini, xahua
azufre huantu clhcuma. 19 Porque xlihuak
xlitlihuekecan amakolh cahuayu anta xtakalhiy
nac xquilhnican xahua nac cstajancan; porque
cstajancan luu xtachuna xtalitaxtuy cumu la
luhua, y xtakalhiy xakxakacan huanchu tu
xcalimatakahuiy cristianos. 20 Pero amakolh
cristianos huanti nitu catlahuanilh amakolh
huantu xtamasputunamdanalh, pus nipara
chunad talakpalilh xalixcajnit xtalacapastacnicdn,
chunacu xtatlahuamdnalh xlihuak huantu
lixcajnit xtalakatiy tatlahuay, xlacan chunatiya
xtalakachixcuhuiy akskahuininin xahua tzincun
xla oro huantu man xtatlahuanit, xla plata,
xahua xla bronce y xla quihui, chunacu
xtalakachixcuhuiy cumu la xdioscan masqui
xlacan ni talacahuandn y nilay tatlahudn, ni
takaxmata. 21 Y nipara chund tamakxtekli lata
talamakniy, lata talascuhuay, taxakatliy tunuj
lacpuscatnin masqui hui xpuscatcan y chunatiya
takalhanan.

10

Chatum dngel huanti xchipanit actzu xatasmilin
libro

1 Acalistan chu cucxilhpa chatumlanca talipahu

angel huanti xtactamachi nac akapun hasta nac

catiyatni, xmima nac xlacni puclhni; nac xak-
xaka xuilanilh kantum lilakatit chamacxculit y
xlacan luu lilakatit xlakskoy cumu la chichini,
y xaklhtantdn xtachuna xtasiyuy cumu la acxni
lipecua takeyahuay lhuhua lhcuyat. 2 Améa angel
xchipanit nac xmacdn mactum actzu xatasmilin
libro pero xmalakakecanit. Acxni chilh nac cati-
yatni xtantustacat litatatalh nac pupunu y xtantu-
xuqui litatutalh nac catiyatni. 3 Caj xamaktum xli-
huak xliakapixchalanca catasalh xtachuna cumu
la tasay tantum lanca leon; acxni catdsalh ckax-
matli lata pulactujun jili takalhtinanchd. 4 Acxni
amakolh pulactujun jili takalhtinankolh, aquit
xXacamaj tzokuiliy huantu ckaxmatli; pero ckax-
matli pi mincha tachuhuin nac akapun huantu
chiné quihudnilh:

—iCaj Xxman mecstu calicatzi huantu tahua
tamakolh pulactujun jili, pero ni catzokuili nac
milikalhtahuakal!

5 Ama d4ngel huanti tantutu xlitutay xtantun
nac xkalhni pupunu y tantutu nac xokspun tiyat,
litapekeydhualh xpekestdcat nac akapun ¢y nac
xtacuhuini liquilhalh amd huanti canecxnicahua
quilhtamacu lama, huanti camalacatzuquinit
akapun, catiyatni, pupunu xahua xlihuak huantu
anta taanan, angel hua:

—Xlicana pi niaj picuta timakapalama quilh-
tamacy; 7 porque acxni nalakchdn quilhtamacu
lata amad xlikalhatujin dngel namasaniy huantu
chipanit xtrompeta xlicana pi acxnitiya huak
kantaxtukonit nahudn xlihuak huantu Dios tzek
xlaclhcahuilinit, chuna cumu la ticalimacatzinilh

amakolh xlacscujnin huanti xcahuanican pro-
fetas.

8 Amda tachuhuin huantu aya xquixakatlipa-
ranit huantu mincha nac akapun, xla quixakat-
lipa y chiné quihuanilh:

—Lalihuan caquimaklhti ama xatakesmilin li-
bro huantu chipanit ama angel huanti tutay nac
pupunu xahua nac catiyatni.

9 Aquit calh antanicu xyachd ama angel, csqui-
nilh xlacata pi caquimaxquilh ama xatakesmilin
libro, huata x1a chiné quinkalhtilh:

—Mej, pero cahuat. Acxni nahuaya luu seksi
nakalhuanana, pero acxni aya huakonita nahudn,
nac mimpoko luu xun nahuanacha.

10 Aquit cmaklhtilh amd dngel xatakesmilin libro
y cualh; aquit ckalhuanalh nac quinquilhni pi
luu seksi xtachund cumu taxcat, pero acxni aya
xacuakonit xun huankolh nac quimpoko. 11 Caj
xamaktum ckaxmatli pi chiné quihuanicalh:

—Huix juerza nalichuhuinamparaya huantu
Dios camacatziniputun pi taamdnalh taokspulay
cristianos xala caquilhtamacu latacha tucuya
laclanca pulataman, xahua cachiquinin,
xahua mapeksinanin, masqui latacha tucuya
xtachuhuincdn xlacan talichuhuinan.

11

Dios camacamin chatiy xakchuhuinanin huanti
tamacatzinindn xtalulOktat
1 Acalistdin quimaxquicalh kantum lhman
lilhcan xtachuna cumu la kantum lixtoko, y chiné
quihuanicalh:

—Lalihudn capit lhcaya xpusiculan Dios xahua
xaltar, na cacaputleke nicu kalhalit anta tala-
kachixcuhuindn. 2 Pero ni nalhcaya lacu xli-
actzund kalhiy xatanquilhtin, porque tama xatan-
quilhtin aya camacamaxquicanit huanti ni talipa-
huan Dios, xlacan lan natalikamandn y natalacta-
yamiy cxacachiquin Jerusalén huantu Dios man
xlacsacnit y xcachiquin xlimaxtuy, chuna natali-
kamanan tipuxamatiy papd. 3Y acalistdn aquit
naccamacamin chatiy quiakchuhuinanin huanti
natalilhakanan huachichi lhdkat xlacata xlacan
nataliakchuhuinan quintaluldktat, aktum milh ak-
tly cientu atutumpuxam quilhtamacu talichuhui-
namdnalh nahudn.

4Umakdglh chatiy akchuhuinanin huatunin tali-
taxtuy akatiy xaquihui olivo xahua aktiy can-
delero huantu tayanalh nac xlacatin lanca tali-
pahu xDioscan huanti xpuchina caquilhtamacu.
5 Para ticu nataxtuyachd huanti para nacamak-
niputun, xlacan nataquilhtaxtuy lhcayat y mak-
tum nacalhcuyukoy huanti tasitziniy nahuan, y
chund nataniy amakolh huanti ni nataucxilh-
putin. ¢ Umakdlh xlacscujni Dios huanti nata-
macatzininan xtaluloktat, xlacan takalhiy nahuan
litlihueke xlacata natamalacchuhuay nac akapun
laqui ni namin sin lihudn xlacdn anta talama-
nanchd nahuan nac caquilhtamacu xlacata nata-
liakchuhuindn xtachuhuin Dios, pero na taka-
lhiy nahudan litlihueke xlacata chuchut huantu
hui nac caquilhtamacu tlan kalhni natatlahuay,
y nachund natalimapatiniy latachd tucuya talipu-
huan huanti tahuilanalh nahuan nac caquilhta-
macu, latacha nicu maklit xlacan chuna natatla-

huaputun.

7Pero acxni nalakchdn quilhtamacu lata xlacan
tancs tamaluloknit nahuan xtachuhuin Dios,
ama lanca quitzistancan huantu chihuilicanit
nac lanca pulhman pulachin huantu ni
kalhily xtampun natacxtuyachi antda y xla
nacakospasay, nacamakatlajay y nacamakniy.
8 Xtiyatlihuacdn umakolh xlacscujni Dios anta
itat nacataramicdn nac xacatijinin amda lanca
cachiquin Jerusalén antanicu mapatinicalh y
maknicalh nac cruz Quimpuchinacan. Pero
umd cachiquin na tlan catamalacastucdhu
Sodoma xahua Egipto. 9Y aktutu quilhtamacu
aitat maj nahuan xtiyatlihuacan nac tiji,
y cristianos canihuaj xalanin y tipakatzi
tachuhuin huantu talichuhuindn natamin
taucxilha, y ni -catitamdstalh quilhtamacu
nacamacnucan nac tiyat. 10 Cristianos
huanti tahuildnalh nac caquilhtamacu lan
natalipaxuhuay pi camaknicalh nahuan, luu
lipecua tapaxuhuamdnalh nahudan hasta catuhua
huantu natatzucuy lataiy huantu xtapalh tumin,
porque amakolh chatly xakchuhuinanin Dios
luu lhuhua huantu xcalimapatinimaj nahuan
cristianos huanti tahuildnalh nac caquilhtamacu.
11 Pero acxnij titaxtukolh ama aktutu quilhtamacu
aitat, Dios camalacastacuaniln amakolh chatiy
xakchuhuinanin, xlacan tataquilh y tatdyalh,
y xlihuak cristianos huanti taucxilhli lan
tapecudxnilh. 12 Pero amakolh chatiy xlacscujni
Dios takaxmatli aktum tachuhuin huantu luu
palha chiné cahudnilh:

—iLalihuan catalacacxtuchitatit ua nac akapun!

Xlacan tzuculh tatalacacxtuy nac xlacni puclhni
hasta nac akapun, y xlihuak huanti xtasitziniy
stalanca taucxilhli. 13 Na acxnitiya chu tzuculh
putzankanan nac catiyatni y caj xpalacata lata
xtachiquima tiyat, lata xlilanca ama cachiquin
pulaccahu xlacata chiqui lata talakponkakolh y
talactilhli, y aktujun milh cristianos tanilh; pero
huanti ni tanilh y chunacu tatamakxtekli xastacna
nac caquilhtamacu, caj xpalacata xtapecuacan
xlacan tzuculh talakachixcuhuiy Dios huanti hui-
lacha nac akapun.

14 Chund umad titaxtukolh xlipulactiy lanca
tapatin, pero timimajcu xlipulactutu.

Xlikalhatujun dngel masaniy xtrompeta

15 Acxni lakchalh lata xlikalhatujun d&ngel
namasaniy xtrompeta, x1a masanilh y takaxmatli
pi lilhuhua chiné palha xquilhuamdacalh nac
akapun:

iXlicana pi caj xman hud sacstu mininiy lanca
talipahu Quimpuchinacan Dios, nachuna
Cristo huanti xtalacsacni

natamapeksinan nac caquilhtamacu!

Y chund nalay porque xlacan canecxnicahua
quilhtamacu xman hud tamapeksinama-
nalh nahuan.

16 Amakolh puxamatati lakkolutzinni huanti na

tahuilanalh nac xpumapeksincan nac xlacatin

Dios, putum talakataquilhputalh, talichalh xla-

cancanhasta nac catiyatniy tzaculh talakachixcu-

huiy Dios, 17y chiné xtaquilhuamdnalh:

Cana ccapaxcatcatziniydn huix lanca talipahu y
lanca milacatzucut quiDioscén,

porque huix huanti chunatiya xlapat y la calacchu
quilhtamacu chunacu lapat,

y lanchu aya tzucunita mapeksinana chuna cumu
la mininiyan.

18 Xlihuak laclanca mapeksinanin xalac laclanca
cachiquinin lipecua taquiclhcatzamdnalh

porque lakchanit quilhtamacu lata namasiyuya
mintasitzi,

y nacamapatiniya huanti aya taninit;

y nacamaxquiya huantu ticamalacnuni amakolh
miakchuhuinanin huanti xtalacscujniman
mimprofetas,

nachuna amakolh huanti huix tatapeksiniyan
mincamandan

huanti tacacninaniy mintacuhuini,

chund huanti lactalipahu xahua huanti tatasiyuy
pinitu xkasatcan;

pero maktum nacalactlahuayahuakoya huanti
xtamalaktzankenamanalh nac caquilhta-

macu. L : :
19 Caj xamaktum taldquilh xpusiculan Dios

huantu huilacha nac akapun y nac xpulacni pusi-
culan xtasiyuy pi xtanumachd aktum caxa xla oro
y nac ama caxa xtajuma ama xtalacaxlan Dios
huantu luu pulh ticatatldhualh cristianos xalac
caquilhtamacu. Acxni chuna cucxilhkolh lipecua
tzuculh maklipa y tzuculh jiliy, lipecua tzuculh
macasandn lata xtachiquima tiyat, nachuna tzu-
culh min lanca sin xahua lhuhua laclanca chéjet.

12

Chatum puscat huanti talamakasitziy tantum
lanca tzutzoko dragon luhua

1 Caj lipuntzu cucxilhpd aktum lanca licdcnit
lilacahudn nac akapun: chatum puscat akmilij
xlilanit xtaxkaket chichini xtachund cumu lam-
para hua xlilhakananit; nac xtantdn xlacya papa
y nac xakxaka xacui aktum corona huantu xka-
lhiy akcutiy stacu. 2 Umad puscat niaj sacstu
xlama huata x14 xdmaj malakatuncuhuiy chatum
actzu cskata. Acxni maklhcatzilh pi aya lak-
chama quilhtamacu lipecua tzuculh tasaxniy caj
lata xcatzanajuama porque nilay xucxilha quilh-
tamacd. 3 Na acxnitiyd cucxilhpd aktumlitim
lancalicacnitlilacahudn, cucxilhli tantum quitzis-
tancan cumu la lanca tzutzoko luhua huantu hua-
nican dragon, aktujun xakxaka xkalhiy y kancahu
xakalodkot, y nac akatunu xakxaka xacui akatunu
corona. 4 Cstajan amd lanca tzutzoko dragon xu-
ataactilh pulactutu xlacata lata tahuildnalh stacu
nac akapun y anta putum camacachilh nac cati-
yatni. Ama lanca tzutzoko luhua tachokolh xma-
lakatancs antani xma ama puscat huanti xmala-
katuncuhuima cskata, laqui tuncan nalakahuay
acxni nalacachin cskata. 5 Amd puscat malaka-
tuncuhuilh chatum actzu kahuasa huanti nama-
peksinan nac xlicalanca caquilhtamacu latacha
tucuya laclanca cachiquinin tahuilanalh, pero x1a
tlihueklh nahuiliy xlimapeksin cumu la huanti
xlicana mapeksind. Pero amd puscat maklhti-
calh xkahuasa y léncalh nac xlacatin Dios an-
tani huilacha naclanca xpumapeksin nac akapun.
6 Huata puscat x14 tzalalh nac desierto antanicu
niticu anan, chalh lacatum antanicu Dios chuna
xcaxuilininit laqui anta namahuican hasta nati-
taxtuy aktum milh aktiy cientu atutumpuxam

quilhtamacu.

7 Acalistdn cucxilhli pi tzuculh guerra nac
akapun, ama xapuxcu angel Miguel xahua xan-
geles tzuculh tataratlahuay ama lanca tzutzoko
dragon luhua xahua xlihuak huanti tatascuja,
xlacan na tzuculh tatalalacataquiy. & Pero nilay
tamakatlajalh ama xapuxcu angel Miguel, hu-
ata x1a tayanilh y maktum tlakaxtucancha nac
akapun. 9 Ama lanca tzutzoko luhua huantu
huanican dragon, huatiya ama akskahuind luhua
huantu makan lama huantu huanican Diablo
xahua Akskahuini, huanti xcaakskahuiy xlihuak
cristianos huanti talamanalh nac caquilhtamacu,
pus x1a y xlihuak xalaktzankan angeles huanti xta-
maktayay, xlacan huak anta camacachincalh nac
catiyatni.

10 Na acxnitiyd ckaxmatli aktum tachuhuin
huantu minchda nac akapun:

Lanchu aya lakchanit quilhtamacu lata nakalhi-
yahu xlaktaxtut lanca talipahu quiDioscan,

stalanca masiyunit pi xman hua x1a huanti kalhiy
lanca xlacatzucut y namapeksindn,

na natamapeksindn amda Cristo huanti xtalac-
sacni.

Porque chu aya maktum tu tlakaxtucanit ama
akskahuini

huanti xliankalhind quilhtamacu catuhua xcali-
malaksiyuma quinatalancan.

Tamda akskahuini necxnicu xlijjaxma catzisni y
cacuhuini catuhua xcaliyahuama nac xla-
catin Dios.

11 Pero tamakolh quinatalancdn huanti akstitum
tatilatamalh, xlacan hua talimakatlajalh,

porque xlacan hud xtalichakanit xkalhni Quimpu-
chinacan huantu x14a stajmakalh nac cruz,

y caj xpalacata ama xtachuhuin Dios huantu
xlacan xtaliakchuhuinampulay.

Nipara tzinu talilaklhpécualh para nacamaknican
caj hua xpalacata,

huata aktum tacatzilh masqui hua cacalimakni-
calh.

12;pus camininiyan capaxuhuatit xlihuak huixinin
angeles

xahua huak huanti tahuilanalh nac akapun!

ijPero paxcatacu tihuanatit huixinin cristianos
huanti huilatit nac catiyatni, xahua nac
pupunu,

porque cumu tamd akskahuini catziy pi niaj
makas quilhtamacu lata tilamajcu,

pus luu lipecua sitzinit masqui tactanitanchi nac
catiyatni!

13 Acxni amd lanca tzutzoko luhua
huantu huanican dragon maklhcatzilh
pi xmakatlajacanitancha nac akapun y
xXtamacacticanit hasta nac catiyatni, nac catiyatni
tuncan tzuculh putzastalay ama puscat huanti
xmalakatuncuhuinit actzu cskata. 14 Pero
ama puscat kalhilh lanca xpeke cumu la xla
pichahua laqui tlan nakosa nac caunin y naan
tatzeka nac desierto antanicu Xcaxtlahuaninit
Dios y namahuican y namaktakalhcan aktutu
cata aitat, antanicu nilay namaclay ama lanca
tzutzoko dragon luhua. 15 Xtasitzi ama lanca
tzutzoko luhua quilhtaxtulh lhuhua chuchut
laqui natlahuay kantum kalhtuchoko huantu
namamuxtly amda puscat huanti xputzastalama.

16 Pero catiyatni na maktdyalh amd puscat
porque xld& maktum takalhpitzilh tiyat vy
anta laktzankakolh ama chuchut huantu
xquilhtaxtunit amd lanca dragén. 17 Caj xpalacata
huantu quitaxtulh amda lanca dragon lihuaca
sitzinilh amd puscat, huata alh calacataquiy
xlihuak huanti xlitalakapasni, xlihuak amakolh
cristianos huanti tacacninaniy y takalhakaxmata
xlimapeksin Dios, y akstitum talilamanalh ama
xtachuhuin Dios huantu tiquilichuhuinanchi
Jesucristo. 18 Acalistan ama lanca tzutzoko dragén
luhua anta tayacha nac xquilhtdn pupunu.

13

Tantiy laclanca lilakaputza quitzistancan

1 Acalistdn cucxilhpd pi xtacutmachi nac
pupunu tantum lipecuanit quitzistancan, xkalhiy
aktujun xakxaka y kancdhu xakaldkot. Nac
kanatunu xakalokot xkalhiy aktum corona,
y nac akatunu xakxaka xtatzoktahuilanit
laclixcdjnit tachuhuin huantu xlilacataquimécalh
y calahua xquilhchanimacalh Dios. 2 Uma
lanca lilakaputza quitzistancan huantu aquit
cucxilhli, luu xtachuna xtasiyuy cumu la tantum
lanca lapanit, pero xtantunin xtachuna xtasiyuy
cumu la xla oso, y xquilhni xtasiyuy cumu la
xla leébn. Ama lanca tzutzoko dragon luhua
maxquilh xlitlihueke xahua xlimapeksin laqui
namapeksindn. 3 Aktum xakxaka amd lanca
quitzistancan xtasiyuy pi lipecua lata xtakahuinit
ahuayu xamaj lakniy, pero caj xamaktum pacsnilh
xtakahuin y cristianos xalac caquilhtamacu

cacs talilacdhua acxni taucxilhli pi tatlantilh,
hasta lhuhua cristianos tzuculh talipahuan
ama lanca lixcajnit quitzistancdn. 4 Lhuhua
huanti talakachixcuhuilh amd lanca tzutzoko
luhua porque hua maxquilh litlihueke xahua
limapeksin ama lanca quitzistancan; nachuna
talakachixcuhuilh amd lanca quitzistancan, y
chiné xtahudan:

—Xlicana piniti andn atunu xlitlihueke cumu la
eé lanca quitzistancan, xahuachi ¢ticu cahua tlan
nalacataquiy?

5 Na maxquicalh quilhtamacu xahua litlihueke
ama lanca quitzistancan xlacata pi tlan lixcajnit
calikalhchuhuinalh y catalalacatdquilh Dios, y
laqui na tlan camapeksinalh hasta tipuxamatiy
papa. 6 Cumu maxquicalh limapeksin xlicana
pi chuna lixcajnit y calahud likalhchuhuinalh
Dios, calahud y catuhud huantu lilacataquilh,
nachuna lixcajnit lata calikalhchuhuinalh xpu-
santu xahua amakolh cristianos huanti tahuila-
nanchd nac akapun. 7 Na maxquicalh quilh-
tamacu xlacata pi cacatldhualh guerra amakolh
cristianos huanti talipahuan Dios y cacamaka-
tlajalh, xahuachi na maxquicalh quilhtamacu
cacaakchipalh xlihuak cristianos xalac caquilh-
tamacu latacha nicu xalanin, y tucuya tachu-
huin talichuhuinan. 8 Masqui xlihuak cristianos
xala caquilhtamacu tzuculh talipahuan y tala-
kachixcuhuiy amad lanca lixcajnit quitzistancan,
pero nichund tatldhualh huanti xtalipahuan Dios,
huanti hasta lata nia xmalacatzuquican caquilh-
tamacu xtatzoktahuilanittd xtacuhuinican nac
ama xalatamat libro huantu kalhiy xBorrego Dios

huanti xokonulh quintalakalhincéan.

9 Huixinin huanti kalhiyatit mintakencan,
caakatakstit huantu ccahuaniman:

10 Huanti antiya lakchan pi nacachilencan,
xlicana pi nacachilencan;

y huanti antiya lakchan pi nacamaknican,
xlicana pi nacamaknican.

Pero huanti xlicana tatapeksiniy Dios y talipa-
huan, talacasquin pi natakalhiy licamama nitu
natataxlajuaniy y chunatiya natalipahuan Quim-
puchinacan.

11 Acalistdn cucxilhpd tantum tunuj quitzis-
tancan huantu xtacxtumachi nac tiyat, uma lixcaj-
nit quitzistancan xkalhiy kantiy xakal6kot huantu
xtachund xtasiyuy cumu la xla borrego, pero
acxni chuhuinan xtachuna xlipixchalanca xchu-
huinan cumu la xchuhuindn ama lanca lixcajnit
dragon luhua. 12 Xahuachi cumu na xtachund
xkalhiy xlitlihueke xahua xlimapeksin cumu la
huantu xkalhiy ama xapulh quitzistancan, hua
xpalacata tlan juerzaj camalacpuhudnilh cris-
tianos huanti talamdnalh nac caquilhtamacu xla-
cata pi catalakachixcuhuilh amda xapulh lanca
quitzistancan huanti pacsnilh ama lanca xtaka-
huin huantu xamaj lakniy. 13 Xahuachi xcatla-
huay laclanca licacnit tascujut huantu xcalima-
lacahuaniy cristianos, xla tlan xtamacactiyachi
lhcuyat nac akapun hasta nac catiyatni nac xlaca-
tincdn. 14 Caj hud xpalacata uma laclanca licdcnit
tascujut huantu xla xmaxquicanit litlihueke natla-
huay chund lan caliakskahuimilh cristianos xalac
caquilhtamacu, hasta camatlahuilh aktum lanca

tzincun huantu xtachuna xtasiyuy cumu la ama
xapulh lixcajnit quitzistancan huanti xlimataka-
huicanit espada y masqui xlildknit Xuanit pero
xl4 chunacu xlama xastacna. 15 Uma xlitantiy
quitzistancan maxquicalh litlihueke laqui namas-
tacuaniy y nakalhiy latdmat ama lanca xtzincun
ama xapulh lixcajnit quitzistancan, laqui x1a man
nachuhuinan y nalimapeksinan pi cacamaknicalh
xlihuak amakolh cristianos huanti ni natalaka-
chixcuhuiy. 16 Xahuachilimapeksinalh pi xlihuak
cristianos huanti lactalipahu xahua huanti nitu
xkasatcan, huantilacrrico xahua huantilacpobre,
huanti cumu la tachin camascujumacalh o huanti
calakuan talamanalh, huak cacahuilinicalh nac
xmacxpancan osuchi nac xmuxtincan aktum sello
huantu nacalilakapascan. 17Y nipara chatum ticu
tlan natamahuanan o nastanan para ni limarcar-
tlahuacanit nac xmuxtin xtacuhuini osuchi xanu-
mero ama lanca lixcajnit quitzistancan.

18 Para xlacata tlan naakataksdatit huantu cca-
huaniman talacasquin liskalala, pus huanti lac-
puhuan pi akataksma uma tachuhuin caucxilh-
lacastucli lacu quitaxtuy xanumero ama lixcajnit
quitzistancan, porque xataputlekén taxtuyacha
xtacuhuini chatum chixcd. Hua uma numero
huantu taxtuyachd: akchaxan cientu atutumpu-
xamachaxan.

14

Xtaquilhtlincan 144,000 cristianos

1 Acalistdn cucxilhpd amd huanti litaxtuy
xBorrego Dios, anta xld xyd nac ama Kkestin
huantu huanican Sion. Anta lacxtum xtatayanalh

aktum cientu atipuxamatati milh cristianos
huanti nac xmuxtincan xcatzokuilinicanit
xtacuhuini ama xBorrego Dios xahua xtacuhuini
xtlat. 2 Acalistdn xtakaxmata cumu la macasanan
antanicu =xudstat tamokosa lhuhua chuchut,
osuchi cumu la takaxmata acxni lipecua tzucuy
jiliy; nachund xtakaxmata cumu lampara lhuhua
tlaknanin huanti xtatlakmanalh xlitlaknican
huantu huanicdn arpa. 3 Nac xlacatin Dios
antanicu xla xui nac lanca xlactahuilh xahua
nac xlacatincan amakolh kalhatati dngeles huanti
la takalhin xtasiyuy, xahua nac xlacatincdn
amakolh  puxamatati lakkolutzin, xlacan
xtaliquilhtlimanalh aktum xasasti taquilhtlin,
pero nipara chatum ticu tlan xtacatziniy ama
taquilhtlin caj xman amakolh aktum cientu
atipuxamatati milh xatalacsacni cristianos
tlan xtaliquilhtliy huanti xcalakmaxtucanit
nac caquilhtamacu. 4 Huatunin umakolh
cristianos huanti necxnicu tatatalakxtuminit
nipara chatum puscat, huata caj xman hua
akstitum xtalipahuan Cristo, huad xpalacata
calimininiy natastalaniy latacha nicu xla
naan. Huatunin umakolh cristianos huanti
pulh calakmaxtucanit calacsacxtucanit nac
xlakstipancan cristianos xalac caquilhtamacu
xpalacata pi nalilakachixcuhuican Dios xahua
xBorrego. 5 Umakélh cristianos necxnicu
camaclanicalh para xtalichuhuinalh xquilhnican
taaksanin, porque xlicana pi luu xman akstitum
xtalamadnalh.

Xtachuhuincdn kalhatutu dngeles

6 Acalistdn cucxilhpd chatum &ngel huanti
xkosma talhman nac caunin, xla xlema
aktum xatldn xtachuhuin Dios huantu mastay
latdmat canecxnicahua quilhtamacu, xlacata
nacalimakalhchuhuiniy  xlihuak  cristianos
huanti tahuildnalh nac xlicalanca caquilhtamacu,
latachd ticuya tachuhuin talichuhuinéan y latacha
ticu cachiquin. 7Y xlihuak xliakapixtlihueke
chiné xquilhuama:

—~Cacacninanitit y calakachixcuhuitit Dios
huanti lanca xlacatzdcut, porque chu aya
lakchanit quilhtamacu lata nacamaxokoniy
xlihuak cristianos. Xman hua calakachixcuhuitit
lanca talipahu Dios huanti malacatzuquinit
caquilhtamacu, akapun, pupunu y xlihuak lactzu
musni huantu anan.

8 Acalistan cucxilhpd pi cstalanitilhay chatum-
litim angel huanti chiné xquilhuama:

—iAya laclatdyalh, xlicana pi aya laktzanka-
tayakolh tama lanca cachiquin huanicdn Babi-
lonia, amd cachiquin huantu litdxtulh cumu la
chatum lakahuiti puscat huanti caliakskahuimilh
cristianos xalac caquilhtamacu pi huak chuna
catatldhualh lixcajnit talakalhin chuna cumu la
antd tlahuacan huantu malaktzankenan!

9 Acalistan cucxilhpa xlikalhatutu dngel huanti
na xlihuak xliakapixtlihueke chiné xquilhuama:

—Para  ticuya  cristianos huata  hua
nalakachixcuhuiy ama lixcdjnit quitzistancan,
osuchi xtzincun huantu tlahuanicalh, o para
natamastay namuxtilhcahuilican xtacuhuini
tama quitzistancdn osuchi nac xmacxpdn.
10 Juerza namaklhcatziy xlihuak xtasitzi Dios

huantu xl& nacalimapatiniy xlihuak huanti
tamakasitziy, huanti chund nacalakchan
nacalimapatinicdn  lhcuyat xahua  azufre
huantu lhcuma, nac xlacatincan amakolh
xatalacsacni xdngeles Dios xahua Cristo huanti
litaxtuy xBorrego. 11 Ama lhctiyat huantu
nacalimapatinicdn necxnicu lakmixa chunatiya
pasdmaj nahuan canecxnicahuad quilhtamacu,
y huanti nacamapatinican canecxnicahua
quilhtamacu tapatinamdnalh nahudan, porque
xtalakachixcuhuiy =xtzincun osuchi xastacna
ama lixcajnit quitzistancan, xlacadn necxnicu
caticamajaxacalh chunatiya camapatinimacalh
nahudn, xahua amakolh huanti natatamastay
cacamuxtilhcahuilicalh nac xmuxtincan osuchi
nac xmacxpancan xtucuhuini amad lixcajnit
quitzistancan.

12 Hua xpalacata xlihuak huanti aktum taca-
tziy pi xman hud Dios natatapeksiniy y natama-
kantaxtiy xtapuhudan, xahua akstitum natalipa-
huan Jesus, xlacan tamaclacasquimanalh lanca
licamama xahua litlihueke.

13 Na acxnitiyd ckaxmatli aktum tachuhuin
huantu minchd nac akapun, chiné quihudnilh:

—Huak catzokti uma tachuhuin huantu nakax-
pata: “Canalipaxuhunaquitaxtuniy ama cristiano
huanti acxni naniy latiya lipahuama nahuan
Quimpuchinacan.”

—Xlicana pi chund —huan xEspiritu Dios —,
porque xlacan maktuma tu natajaxa y niaj tu cati-
calimascujucalh, porque xliankalhina capalaca-
chuhuinama nahudn huantu lacuan xtascujutcan
tatitlahuanit nahudn.

Ldcu naquitaxtuy acxni Dios nacamaxokoniy
cristianos

14 Acxni ctalacayahualh, cucxilhli pi xlahuaca
snapapa puclhni, y nac xlacni puclhni xui chatum
huanti xtachund xtasiyuy cumu la cristiano. Nac
xakxaka xacui aktum corona xla oro, y xchipanit
aktum stacacaxnin xlichucucan séket huantu xta-
chund cumu la machita huanican hoz. 15 Cuc-
xilhpd pi taxtucha nac xpusiculan Dios chatum-
litim &ngel huanti xliakapixtlihueke chiné xqui-
lhanima ama huanti xui nac xlacni puclhni:

—~Catuxcani, camascuju miliscujni, porque chu
aya lakchanit quilhtamacu lata natzucuya chu-
cuya xacatla tachanan, aya lakchanit lata natzu-
cuyahu xkananahu.

16 Ama huanti xuilachd nac xlacni puclhni, xla
tzaculh mascujuy xliscujni nac catiyatni y tzu-
culh mamacxtumiy huantu aya xlanananit nac
caquilhtamacu.

17 Acalistan cucxilhpd pi taxtupa chatum angel
nac xpusiculan Dios huantu huilacha nac akapun,
xla nachuna xchipatilhay aktum liscujni cumu la
stacacaxnin xmachita. 18 Y antiya nac xpusiculan
Dios taxtuchi chatumlitim angel huanti kalhiy
lanca limapeksin y limalaktzankenan lhcuyat, y
xliakapixtlihueke chiné huanilh huanti xchipanit
xXastacacaxnin xmachita:

—Lalihudn camascuju mimachita y cacacacti
muslhuhua tamakalan xla uva xala caquilhta-
macu, porque chu aya lakchanit quilhtamacu lata
nacacayahu porque lan tachanitta.

19 Ama dangel tzuculh mascujuy xmachita nac
xokspun catiyatni, y xlihuak antanicu xlacchata-
yama uvas xla cacalh xamusatunu, y macxtum
cahuililh antanicu hui lanca puchitni laqui mac-
xtum nalakchitcan. Hud umad lacatancs limasi-
yuputun lacu Dios nacamapatiniy xlihuak cris-
tianos xalac caquilhtamacud. 20 Amakolh uvas
huantu camamacxtumicalh, makat lata nac xaqui-
lhapan cachiquin anta tzucucalh calakchitcan; y
nac puchitni tzaculh taxtuy lhuhua kalhni, y lata
xlipulhman xquitaxtuma max xchan nac xkalh-
tzan tantum cahuayu, y lata xlikalhlanca antanicu
chuna tamakalh kalhni max cumu aktutu cientu
kilémetro.

15

Kalhatujun dngeles huanti xtalimimdnalh
ahuata pulactujun tapatin

1 Acalistdn cucxilhpd aktum lanca licdcnit lila-
cahuan nac akapun: ccaucxilhli kalhatujin angeles
huanti xtalimimdnalh pulactujun ahuata tipa-
katzi tapatin huantu xamaj liakasputa xtasitzi
Dios.

2 Na cucxilhpd lilakatit stalanca pupunu xta-
chund cumu la espejo, ama chuchut xalac pupunu
huilhaj xtalanit lhcuyat. Nac xquilhtun ama
lanca pupunu anta putum xtaydnalh amakolh
cristianos huanti xtamakatlajanit xtalacapastacni
ama lixcajnit quitzistancan y ni talakachixcu-
huilh xtzincun, umakolh cristianos xtachipanit
akatunu xlitlaknican huantu Dios xcamaxquinit.
3 Xtaliquilhtlimanalh xtaquilhtlin Moisés huanti
litaxtulh lanca xlacscujni Dios, xahua xtaquilhtlin

Cristo huanti litaxtuy xBorrego. Chiné xtaqui-

lhuamanalh:

Xlicana pi luu lanca licacnit xlihuak huantu tla-
huanita,

porque huix ama lanca talipahu Dios huantilanca
xlacatzucut.

Xlihuak mintalacapastacni huak akstitum vy
huantu huana huak xtaluldktat,

xlicana pi huix ama lanca talipahu quiReycan y
niti anan achatum rey huanti tlan tatalacas-
tucan.

4Nipara chatum ticu andn para nilacapecuaniyan
porque huix Quimpuchinacan huanti quili-
lakachixcuhuitcan.

Xman huix mecstu lapat huanti xlicana siculan y
akstitum mintalacapastacni.

Xlihuak laclanca cachiquinin nataminan talaka-
chixcuhuiydn,

porque xlihuak cristianos taucxilhnit lacu ak-
stitum kalhiya mintastacyahu xahua mili-
mapeksin.

> Acalistdn cucxilhpd nac akapun y anta

tasiyulh lacu talaquilh xpusiculan Dios antanicu

camaquicanit ama xamakan talacaxlan huantu

Dios xcatatlahuanit cristianos. 6 Antad nac

xpusiculan Dios tataxtuchi amakolh kalhatujun

angeles huanti xtalimimdnalh pulactujun tapatin.

Umak@lh &ngeles xtalilhakananit laklilakatit

y laksnapapdn lhdkat huak xla xatlan lino y

xtatampulakuildnalh cinturén xla oro huantu

hasta nac xcuxmuncdn xcachaniy. 7 Amakolh

kalhatati dangeles huanti tatasiyuy cumu la

takalhin, chatum taxtucha huanti camaxquilh

amakolh kalhatujun angeles patunu copa xla oro,
anta stap xtajuma xlihuak xtasitzi lanca talipahu
Dios huanti canecxnicahud quilhtamacu lama.
8Y nac xpusiculan Dios akmilij tdnulh lhyhua jini
huantu stalanca litasiyuy pi lanca xlacatzuicut
Dios, y nipara chatum ticu antd tlan xtanuy
sinoque hasta acxni aya titaxtukonit nahudn
ama laclanca tapatin huantu xtalimin amakolh
kalhatujun angeles.

16

Patujun copa anta nicu xtatajumanalh
pulactujun tipakatzi tapatin

1 Caj lipunchu ckaxmatli pi taxtuchi aktum
palha tachuhuin nac xpusiculan Dios y chiné xca-
huanima amakolh kalhatujun angeles:

—Lalihudn capimpitit nac caquilhtamacua y
antd nac catiyatni caquiakxtekemakantit tama
laclanca tapatin huantu tatajumanalh nac patunu
copas huantu Dios calakmacama cristianos.

2Pulalh chatum angel y antd nac catiyatni quiak-
xtekemdkalh huantu xtajuma nac xcopa; y xli-
huak amakolh cristianos huanti xXtatamastanit
cacalhcahuilinicalh xtacuhuini ama lanca lixcdj-
nit quitzistancadn osuchi huanti xtalakachixcu-
huiy xtzincun, cataxtunichi aktum lixcajnit tzitzi
pero lipecua xcatzan.

3 Mimparachd xlichatiy &ngel xl& nachund
akxtekemakalh huantu xtajuma nac xcopa nac
pupunu, xlihuak chuchut xalac pupunu kalhni
huankolh, xtachund xtasiyuy cumu la xkalhni

chatum chixcd huanti maknicdn, y huak nilh

huantu xanén nac pupunu.

4 Xlikalhatutu angel akxtekemadjulh huantu xta-
juma nac xcopa nac xlihuak kalhtuchoko xahua
nac musni, y xlihuak chuchut xalac kalhtuchoko
y xalac musni huak kalhni huankolh. 5 Na acxni-
tiya ckdxmatli pi ama angel huanti camaktakalha
xlihuak chuchut chiné hua:

Quimpuchinacan, xman huix mecstu lapat huanti
xlicana siculan y akstitum mintalacapas-
tacni,

xlicana pi huantu akstitum camakalhapaliya
huanti huintu talacleniyan,

hasta lata xamakan quilhtamacu huix chunatiya
xlapat y chunatiya lapat la calacchu quilhta-
macu.

6 Chund camininiy lata camapatinipat cumu
xlacan nachuna tamakapatinalh y hasta
tamakninankolh

amakolh cristianos huanti huix xcalacsacnita
laqui natalipahuanan,

nachund tatlahuanilh amakolh profetas huanti
xtaliakchuhuinanan.

Lanchu huix nachuna calimapatinipat vy
camaucxilhnipat lhuhua kalhni.

iXlicana piluu chund camininiy!

7Na ckdxmatli pi minchd tachuhuin nac xaltar
Dios, chiné xquilhuamacalh:

—Xlicdna pi huix Dios huanti lanca milaca-
tzdcut y xpuchina huak lata ticu anan, xlicana pi
akstitum camaxokoniya huanti tamakalipuhua-
nitan.

8 Mimparachd xlikalhatati dngel y nac xlacan
chichini akxtekemakalh huantu xtajuma nac
xcopa, ama chichini kalhilh litlihueke xlacata
nacamachichiy y hasta nacalhcuyuy cristianos
xalac catiyatni. 9 Xlihuak cristianos lixcajnit
tatasiyulh lata tachichilh, pero masqui chuna
caakspulalh, xlacan nipara tzinu Xxtalipthua y
nipara talakachixcuhuilh Dios huata caj calahua
y laclixcajnit tachuhuin tzuculh talilacataquiy
Dios huanti tlan camapeksiy umakolh tapatin
huantu mima.

10 Xlikalhaquitzis dngel akxtekemdakalh huantu
xtajuma nac xcopa antanicu xui xpumapeksin
ama lanca lixcdjnit quitzistancan, y xlihuak
antanicu xla xmapeksinan lakacapucsuanankolh.
Cristianos huanti antd  xtamaktapeksiy
hasta tzuculh talacxcay csimakatcan caj lata
lipecua xtapatinamdnalh. 11 Pero nipara hua
talimakxtekli xlacata niaj natatlahuay huantu
lixcajnit, huata caj xpalacata xtapatincan
huantu xtamaklhcatzimanalh lixcajnit tzuculh
talacataquiy Dios huanti huilacha nac akapun.

12 Acalistdn acxni xlikalhachaxan dngel akxte-
kemadjulh huantu xtajuma nac xcopa nac xakalh-
tuchoko huantu huanican Eufrates; ama chuchut
xalac kalhtuchoko scackolh xlacata tlan natalac-
tlahuan amakolh laclanca napuxcun huanti xta-
mimanancha nac pekan antanicu pulhacha chi-
chini.

13 Acalistan cucxilhli pi nac xquilhni ama
lanca tzutzoko Iluhua huantu huanican
dragon, xahua nac xquilhni amda lixcdjnit
quitzistancan, chu nac xquilhni amda aksanina

profeta  tataxtuchi  pulactutu laclixcajnit
espiritu huantu xtatasiyuy cumu la chicheklh.
14 Umakolh laclixcdjnit espiritus huak hud
xtatapeksiniy akskahuini, y xla camaxquilh
litlihueke laqui natatlahuay laclanca licacnit
tascyjut huantu natalimalacahuaniy amakolh
laclanca lactalipahu reyes xalac caquilhtamacu,
laqui huak natamamacxtumiy y lacxtum
natatalalacataquiy Dios acxni x1a namalakchaniy
quilhtamacu lata nacamaxokoniy cristianos.

15 “Pero cuentaj catlahudtit, porque aquit
camdn calakmindn acxni ni liacatzihuilatit
nahuan, xtachuna cumu la chatum kalhana. Luu
cana lipaxdhu ama huanti chunatiya akstitum
quilipahudn y quinkalhkalhima, vy skalalh
maktakalhma clhdakat xlacata pi ni xalhtantala
ldmaj nahuan y nalimaxandn xlatamat.”

16 Amakolh laclixcdjnit espiritus tamamac-
xtumilh xlihuak laclanca mapeksinanin xalac
caquilhtamacu lacatum antanicu huanican nac
xtachuhuin hebreo Armagedon.

17Xlikalhatujun angel akxtekemdkalh xcopa nac
caunin, y nac xpusantu Dios huantu huilacha nac
akapun taxtucha aktum palha tachuhuin huantu
chiné xquilhuama:

—iChu aya huak kantaxtukolh huantu xtalhca-
tahuilanit!

18 Acxnitiyd lipecua tzuculh maklipa, tzuculh
macasanan y lipecua tzuculh jiliy, y xlicalanca
caquilhtamacu tachiquilh caj xpalacata lata
lipecua putzankanalh, necxnicu a xputzankanan
xlilanca chuna cumu la putzankdnalh hasta
lata huildcalh nac caquilhtamacu. 19 Ama

lanca cachiquin pulactutu lata tapitzilh, y
laclanca cachiquinin huantu tahuildnalh nac
xlicalanca  caquilhtamacu  talakponkakolh.
Acxnicu lacapastacli Dios xtalakalhin ama
lanca cachiquin huanicdn Babilonia xlacata
nacamacaminiy tapatin huantu xcalakchan
huanti antad xtahuildnalh caj xpalacata pi
lipecua xtamakasitzinit. 20 Xlihuak islas
huantu xtahuilanalh nac xlaquitat pupunu
talaktzankakolh, nachund cakestinin, 21 y
tzaculh tactayachi nac akapun laclancaxnin
chéjet huantu xtzincan tipuxam Kkilo akatunu,
pero cristianos xalac caquilhtamacu nipara
chund talilipuhua xtalakalhincdn, huata caj
lihuaca tasitzilh y laclixcdjnit tachuhuin tzuculh
talilacataquiy Dios xpalacata lata lipecua
xtalipatinamdnalh ama chéjet.

17

Cachiquin Babilonia xtachuna litaxtuy cumu la
chatum lakahuiti puscat

1Lata xlikalhatujuncdan dngel huanti xtachipanit
patunu copas, quildkmilh chatum y chiné quihua-
nilh:

—Lalihudan calacapala catat uu laqui nacmasi-
yuniyan ama lanca tapatin huantu amaj lakchan
ama cachiquin huanti litaxtuy cumu la chatum
lakahuiti puscat huanti hui nac xlacni chuchut.
2 Xlihuak laclanca mapeksinanin xalac caquilh-
tamacu huak tatatlahuanit talakalhin y xlihuak



Apocalipsis 17:3 Ix Apocalipsis 17:6

cristianos xalac caquilhtamacu tamacastalama-
nalh huantu x1a lixcajnit tlahuay, xahuachi tali-
kotmdnalh xcuchu huantu xla mastay hasta lan
talikachitamakamanalh.

3Y lata xEspiritu Dios xquimalacahuanima, ama
angel quilelh hasta nac desierto, antd cucxilhli
chatum puscat huanti xkehui tantum lanca tzu-
tzoko quitzistanca, umalixcajnit quitzistanca xka-
lhiy aktujun xakxaka y kancdhu xakaldkot, y
nac xlilanca xmacni xtatzoktahuilanit laclixcaj-
nit tachuhuin huantu xlilacataquimadcalh Dios.
4 Amd puscat huanti xuildnilh lixcajnit quitzis-
tancan xlilhakananit lacuan y laklilakatit Ihakat
xapustapuhua xahua xatzutzoko, lhuhua xkalhiy
xlitacaxtay huantu xla oro, xla perlas y laklila-
katit lakslipua chihuix. Xchipanit patum copa xla
oro antanicu xtajuma xlihuak huantu laclixcdj-
nit y ni liucxilhputu, y xlihuak huantu lixcajnit
talakalhin huantu limakapaxuhuay xmacni. 5Y
nac xmuxtin xtatzoktahuilanit pulactum tachu-
huin huantu pulactiyu xuamputun: “Babilonia,
umd lanca pulataman litaxtuy xtzican xlihuak
amakolh huanti talitaxtuy cumu la lakahuiti lac-
puscatnin, y xlihuak huantu lixcajnit andn nac
caquilhtamacu.” 6 Pero acalistan ccatzilh pi ama
puscat xkachiy, hua xlikachinit xkalhnican xli-
huak cristianos huanti xcamanan Dios xcalimax-
tunit, xahua xkalhnican amakolh huanti xcamak-
nicanit caj xpalacata cumu lacatancs tamalulokli
pi xlacscujnin xtahuanit Jesus.

Acxni cucxilhkolh aquit luu cacs clilacahua ama
puscat huantu xacucxilhma porque nipara tzinu

xacakataksma huantu xuaniputin ama talaca-
hudn. 7 Pero angel quihudnilh:

—Ni luu akatiyuj calila huantu ucxilhti,
porque aquit caman malacaputuncuhuiniyan
huantu huaniputin tama puscat huanti ucxilhti
xahua ama lanca lixcajnit quitzistanca huantu
kalhiy aktujun xakxaka y kancdhu xakaldkot
huantu kehui puscat. 8 Ama lanca quitzistanca
huantu huix ucxilhnita, hua litaxtuy chatum
huanti xlama xapulh pero lanchu niaj ti lama
porque aya ninit y antd chu tachin tajuma
nac ama pulhman pulachin huantu ni kalhiy
xtampun, pero namin quilhtamacu acxni
xastacna natacutacha laqui nachan antanicu luu
maktum namalaksputucan. Xlihuak cristianos
huanti talamdnalh nahudn nac caquilhtamacu
huanti nitu tatzoktahuilanit =xtacuhuinican
nac ama xalatamat libro huantu xkalhiy Dios
hasta lata tilacatzaculh caquilhtamacu, xlacan
luu cacs natalilacahuan y natacacninaniy
acxni nataucxilha pi lamapaja ama lanca
lixcajnit quitzistancan huantu xninit pero chu
lacastacuananit nac calinin.

9’Luu cuentaj catlahua porque talacasquin lis-
kalala xlacata naakataksatit huantu cdmaj mala-
caputuncuhuiy: Ama aktujun xakxaka lanca qui-
tzistancan, hud litaxtuy aktujun kestinin antanicu
hui ama puscat; xahuachi na tlan tamalacastu-
cdhu ama aktujun akxaka, kalhatujunreyes. 10XIi-
huak umakolh kalhatujun reyes, kalhaquitzis
aya taninitta, chatum mapeksinamajcu calacchu
quilhtamacd, y xlikalhatujuin nia tasiyuy tuncan.
Pero acxni namin xlikalhatujun tamda ni makas

quilhtamacu catimapeksinalh. 11 Amda lanca
lixcajnit quitzistancan huantu xapulh xlama pero
huantu aya ninit, hua huaniputun xlikalhatzayan
reyes, masqui na hud catatapeksiy xakalhatujun,
xla acalistan amaj tacaxa xlacata namimparay,
pero maktum tu amdcalh malaksputucan canic-
xnicahud quilhtamacu.

12°Ama kancahu akaldkot huantu huix ucxilhti,
hua talitaxtuy kalhacdhu reyes huanti nia tatzu-
cuy tamapeksindn nac caqullhtamacu pero caj
xman aktum hora cumu la ama lanca lixcajnit qui-
tzistancdn natakalhiy limapeksin y natamapek-
sinan cumu la reyes. 13 Umakolh kalhakdhu reyes
luu lacxtum talicatziy pi natamaxquiy xlihuak
xlitlihuekecan xahua xlimapeksincan ama lanca
lixcdjnit quitzistancan laqui huata hua namapek-
sinan. 14 Xlacan natatzucuy talacataquiy ama
huanti litaxtuy xBorrego Dios; pero xla naca-
makatlajay xahua xlihuak amakolh cristianos
huanti Dios calacsacnit y akstitum tatilatamanit
nac xlacatin, porque tama xBorrego Dios niti cati-
makatlajalh, porque xla hua xpuchinacan xlihuak
huanti na puchinanin talitaxtuy nac caquilhta-
macu, y hud lanca xreycan huanti na tahuan pi
reyes nac caquilhtamacu.

15 Angel quihuanipa:

—Ama chuchut huantu huix ucxilhti antanicu
okspuhui amad lakahuiti puscat, hua litaxtuy xli-
huak cristianos xala caquilhtamacu latachd nicu
xalanin y ticuya tachuhuin huantu talichuhuinan,
0 ticuya laclanca mapeksinanin camapeksiy, o
latachd ticuya xtahuilatcan. 16 Am4a kankdhu aka-
16kot huantu ucxilhti nac xakxaka lixcajnit qui-

tzistancan taamanalh tasitzimakan ama lakahuiti
puscat caj lata xtasitzican, natamalakxtukoy xli-
tacaxtay y xalhtantala natamakxteka, acalistan
natatzucuy talacputxhuay xlihua, y huantu ni
natahuakoy natatzucuy talaclhcuyuhuiliy. 17 Dios
nacamalacpuhuaniy nac xnacujcan xlacata nata-
macamastay xlimapeksin nac xlacatin ama lanca
lixcajnit quitzistancan laqui huata hua namapek-
sindn cumu la lanca talipahu rey hasta acxni
nalakchan quilhtamacu lata lacu laclhcahuilinit
Dios. 18 Ama puscat huanti huix tucxilhti, hua
litaxtuy ama lanca cachiquin antanicu tatapeksiy
xlihuak laclanca napuxcun xalac caquilhtamacu.

18

Lacu nalaktzankay lanca pulataman Babilonia

1 Acalistan cucxilhpd chatum angel huanti xtac-
tamachi nac akapun hasta nac catiyatni; uma
angel xkalhiy lanca litlihueke xahua limapeksin,
y chilh xlicalanca caquilhtamacu macaxkakekolh
acxni. 2Y xlihuak xliakapixtlihueke chiné xqui-
lhuama:
jAya laktzankalh! jChu maktum tu laktzankalh

ama lanca cachiquin Babilonia!

jHuata xman litaxtunit xputahuilhcan akskahui-

ninin,

xXputatzeknican latacha tucuya laclixcajnit espi-
ritus,

xmasekecdn spun laclixcajnit quitzistancan
huantu ni liucxilhputu!

3Porque xlihuak cachiquinin huantu tahuildanalh
nac xlicalanca caquilhtamacu

talikachitamakanit xlihuak huantu x1a catziy y
kalhiy laclixcdjnit xtalakalhin;

xlihuak mapeksinanin xalac caquilhtamacu lac-
xtum tatatlahualh talakalhin,

camalacpuhuanilh huantu x14 tlahuay;

y xlihuak stananin xalac caquilhtamacu caj ucu
lacrrico talitaxtulh

caj xpalacata huantu x1a xlactlahuamima huantu
xkalhiy.

4 Acalistan ckaxmatpd aktum tachuhuin huantu
minchd nac akapun y chiné hua:

Lalihuan cataxtutit nac tama cachiquin xlihuak
huixinin huanti ccalimaxtunitdn quinca-
manan,

laqui huixinin ni chund namaktlahuayatit xli-
huak laclixcajnit talakalhin huantu anta
tlahuamacalh,

y ni namakstumpatiyatit huantu xlacan taama-
nalh taakspulay.

> Porque lipecua lata aclhuhuantahuilanit xtala-
kalhincan hasta chanit nac akapun,

y Dios huak cuentaj tlahuama xlihuak huantu xli-
lixcajnit huantu tatlahuamadnalh.

6 Tama cachiquin mininiy na huad camaxquitit
huantu x14 camaxquinit xamakapitzin,

maktiy xlacata calimapatinitit huantu x1a calima-
patinilh xamakapitzin.

7 Chund mininiy namapatiniyatit cumu la tita-
macamastalh nac xcatapaxuhudn lhuhua
huantu xlactlahuamima y xlimakapaxu-
huama xlatamat.

Porque nac xnacu chiné xlacapastacnan:

“Aquit cui uu nac xaputahuilh quimpumapeksin
xtachuna cumu la chatum reina.

Aquit ni qulakxtekmakancamt cumu la chatum
punma puscat, ti liwamaj necxnicd cdmaj
patinan.”

8 Hua xpalacata caj xtakalhpalachuhuin aktuma
quilhtamacu putum natahuilaniyachi xli-
huak xtapatin huantu lakchan napatinan:

pulh nalakchin tatzincsni, lan napatinan, aca-
listdn naniy, y nalhcuyucan nac lhcuyat.

Porque lanca xlacatzicut amd talipahu Dios
huanti lilhcanit pi chund napatinan.

9 Amakolh reyes xalac caquilhtamacu huanti
lacxtum tatatlahuanit laclixcajnit talakalhin, y
lacxtum talipaxuhuanit huantu takalhiy, xlacan
natalaklipuhuan y natalaktasay acxni nataucx-
ilha pi aya tayamacha xajini lata laclhcuyuhuili-
mdcalh nahudn. 10 Caj lata xtapecuacan nipara
tzinu catitamalacatzuhuiputulh, caj xman makat
natatayayachd y chiné natahuan:
iKoxutd huix lanca talipahu cachiquin Babilonia,
xlicana pi luu lhuhua huantu xtapalh tumin xka-

lhiya!

Pero caj puntzu chilh lanca tapatin huantu mak-
tum malaksputukon.

11Nachund stananin xalac xlicalanca caquilhta-
macu na natalaktasay ama lanca talipahu cachi-
quin caj xpalacata pi niaj ti catimaktamahualh
xlistatcdn huantu xlacdn takalhiy. 12 Kampa-
katzi xlistatcdan huantu xtalén nac uma lanca
cachiquin, cumu la oro, plata, lacslipua chihuix
xahua perlas, chund laklilakatit y lactaparaxla
lhakat xla lino y xla seda, kampakatzi colores

xatzutzoko xahua xapustapuhua, nachuna kam-
pakatzi xatacuchin lacmucsu quihui; nachuna
lhuhua lactzu laklilakatit listat huantu calitla-
huacanit xalacuan paklhat, marfil, bronce, hi-
erro, xahua marmol. 13 Nachunda xlichancan
lhuhua xalistat canela, xahua xlihuak huantu
lacmucsu listat, ciensus, perfumes huantu hua-
nican mirra; xalacuan cuchu, aceite, xatlan ha-
rina xlakstu xla trigo, xahua xcalencan xalistat
takalhin cumu la cahuayu, borregos, xahua car-
ros, y hasta na xancan castacan cristianos cumu
la tachin, masqui xlacan ni hua xataucxilhlaca-
chan. 14 Caj xtalipuhuancéan chiné natahuaniy
ama lanca cachiquin:

iKoxutd huix lanca y lilakatit cachiquin,

chu niaj kalhiya amda lakkama y lakseksi xta-
hudcat quihui huantu huix luu xlakatiya!

Xlicdna pi maktum tu malaktzankenicanita xli-
huak huantu xkalhiya milililakatit.

15 Xlihuak huanti luu tlan xtalitlajamdnalh
uma listat huantu cahuacan, porque lhuhua lata
xtaquistamanalh nac uma cachiquin, chu caj
lata xtapecuacan madakat natalacamintayayacha
porque talacpuhudn pi na nacalakchan umalanca
tapatin, 16 huata chiné natahuén:

ijKoxuta tama lanca talipahu cachiquin!

Luu xtachuna xtasiyuy cumu la chatum lila-
katit puscat huanti lihuana xlitacaxtayanit
lacuan y laklilakatit xalino lhakat.

y laklilakatit color xapustapuhua xahua xatzu-
tzoko,

y na xlitacaxtayanit xalactaparaxla xlitacaxtay
cumu la oro, perlas, xahua laklilakatit lac-
slipua chihuix.

17 ipero caj lacapuntzu laktzankakonit xlihuak
huantu xtapalh tumin y huantu laklilakatit
xkalhiya!

Xlihuak capitanes huanti Xcapuxcuniy
xmatlahuaninanin barcos, xahua huanti
caj xtapaxialhnamanalh nac pupunu,
nachuna huanti luu antd xtascujmanalh,
caj lakamakat taucxilhli huantu xakspulama
ama lanca cachiquin, 18 y acxni taucxilhli pi
xtayamachd xajini lata clhcutahuilama ama
cachiquin xtalipuhuancan talaktasalh y xlihuak
xliakapixtlihuekecan chiné tzuculh tahudn:

—Paxcat huankolh umad lanca cachiquin, ¢nicu
nataksahu aktumlitim cachiquin huantu xta-
chuna xalilakatit cumu la uma xuanit?

19Y lata xtalaklipuhuamadénalh tzuculh taacta-
huacay tiyat y xlipixtlihuekecan chiné xtahuan:
jPaxcat huankolh uma lanca talipahu cachiquin!
Porque caj hua xpalacata masqui luu lacrrico

tataxtulh

xlihuak amakolh xpuchinanin barcos huanti tas-
cujmdanalh nac pupunu.

iPero chu tama cachiquin caj lacapuntzu laktzan-
kakolh!

20 Pero xlihuak huixinin huanti lapdtit nac
akapun, camininiydn nalipaxuhuayatit

huantu akspulalh uma cachiquin;

nachuna huixinin huanti lipahuanatit Dios,

xahua xlihuak huixinin profetas chu apdstoles
huanti liscujatit, na lacxtum cacatapaxu-
huatit,

porque acxni malaktzankelh umad cachiquin

hua calimapatinilh caj xpalacata xlihuak huantu
x14 lixcajnit xcatlahuaninitan.

21Na acxnitiya cucxilhli pi chatum tlihuekexnin
angel chextldhualh aktum lancaxnin chihuix xta-
chuna cumu la xachihuix lanca molino, y lhkén
macalh nac pupunu, y chiné hua:

Xtachunda cumu la laktzankalh eé chihuix
nachund pimpat laktzankaya huix lanca
talipahu cachiquin Babilonia, y niaj
necxnicu catiucxilhparacanti.

22 Niaj para maktum catitakdxmatli nac mincati-
jinin

para nacamasanican latachad tucuya litlakni cumu
la arpa, lispek xahua trompeta,

y xlihuak amakolh tasacuan xahua scujnin huanti
antd lipaxuhu xtatasiyuy pi xtalatayay niaj
necxnicu catitatasiyulh,

na nipara catitakdxmatli para namacasanan
xachihuix molino,

huata caj luu catzayanca nahuankoy.

23 Xahuachi niaj necxnicu catiucxilhcalh xtax-
kaket para napasay limaksko,

na nipara maktum catitakdxmatli para acchilij
nalatamacan chuna cumu la xtakaxmata
acxni xtahuilay tapaxuhudn nac aktum
putamakaxtokni,

masqui xlicana pi xlihuak stananin huanti
anta xtahuildnalh nac uma cachiquin

luu lacrrico y lactalipahua lacchixcuhuin
xtahuanit,
pero huix lhuhua huantu lixcajnit xtlahuaya,
caliakskahuipi xlihuak xamakapitzin
pulataman xalac caquilhtamacu xlacata
nachund natamacastalayan y lacxtum
nalaktzankayatit.
24Hud chund limapatinicalh porque uma cachi-
quin huanti lacxtum catalén cuentaj huanti cas-
tajmakanit xkalhnican lhuhua amakolh profetas,
xahua cristianos huanti xtalipahudn Dios, xahua
xlihuak xcanajlanin huanti camaknicanit lata xli-
calanca caquilhtamacu.

19
1 Acalistdn ckdxmatli nac akapun pilhuhua cris-

tianos xlihuak xliakapixtlihuekén chiné xtaqui-

lhuamanalh:

jCanecxnicahud quilhtamacu calakachixcuhui-
calh Quimpuchinacan Dios!

Porque xman hud sacstu mininiy namaxquican
cacnit,

xman hua xlikdlhit lanca litlihueke huantu aya
kalhiy,

y porque xman hud tama lanca talipahu Dios
huanti mastay laktaxtut.

2 Xahuachi Dios huantu lacatitum calimapatiniy
xlihuak huanti lixcajnit talamdanalh,

chund cumu la mapatinilh ama lanca cachiquin
Babilonia huantu xtachuna xlitaxtuy cumu
la chatum lakahuiti puscat,

xld camatldhuilh talakalhin xamakapitzin y
chuna camalaktzankelh;

pero acxni Dios mapatinilh chuna limaxokognilh
xlihuak huantu catitlahuaninit huanti xta-

liscujmanalh Dios.
3 Acalistdn amakolh lhuhua cristianos chiné
tahuampa:
iCanecxnicahud quilhtamacu calakachixcuhui-
calh Dios!

Porque xajini lata laclhcutahui tamda cachiquin
xliankalhin quilhtamacua tatalhmanimaj
nahuan nac akapun.

4 Amakolh puxamatatilakkolun xahua kalhatati
angeles huanti xtachund xtatasiyuy cumu la taka-
lhin, putum talakatatzokostalh lata talakachixcu-
huilh Dios huanti xlacui lanca xamapeksina puta-
huilh. Y putum chiné xtaquilhuamadnalh:

—iCanecxnicahuad quilhtamacu calakachixcu-
huicalh lanca talipahu Quimpuchinacdn Dios!
iChuna calalh, amén!

5Na minchd aktum tachuhuin antanicu xui ama
lanca xamapeksina lactahuilh, y chiné hua:
iCanecxnicahud quilhtamacu calakachixcuhuitit

quiDioscdn,

latacha ticuya cristianos masqui huanti lactzu y
laclanca,

xlihuak huixinin huanti cacninaniyatit y scujni-
patit nac milatamatcan!

Cxapupaxcua xputamakaxtokni xBorrego Dios
6 Caj lipuntzu ckdxmatli cumu ldmpara lhuhua
cristianos xtachuhuinamanalh, xtachuna xtakax-
mata cumu la macasanan lhuhua chuchut acxni
tactayachi antanicu xudstat, osuchi cumu la a
lipecua cajilichd, y chiné xtahuan:
jCapaxcatcatzinihu Quimpuchinacan!

Porque chu aya tzucunit mapeksinan lanca tali-
pahu Quimpuchinacan Dios

huanti lanca xlacatzucut.

7 Aquinin xlihuak quinacujcan quincamininiyan
napaxuhuaydhu

y napaxcatziniyahu,

porque chu aya lakchanit quilhtamacu

lata amd xBorrego Dios huanti xokénulh xpala-
cata quintalakalhincan natamakaxtoka,

y xtasquin lilakatit lata litacaxtayanit clhakat.

8 Maxquicanit huak xasnapapa y xalacudn lino
lhakat,

porque tama snapapa lino lhdkat hud litaxtuy
huantu akstitum latdmat

lata tatilatamanit X}_ihuak huanti Dios calimax-
tunit xcamanan.

9 Acalistan dngel quihudnilh:

—~Catzokti huantu nakaxpata: “Luu cana lipa-
xuhu amakolh cristianos huanti calilacsaccanit
pi nataan tamakpaxcuajnan y natamakpaxuhuay
nac xputamakaxtokni Cristo huanti litaxtuy xBor-
rego Dios.”

X14 quihuanipa:

—Uma hua xaxlicana xtachuhuin Dios.

10 Aquit clakatatzokdstalh nac xtantdn dngel xla-
cata naclakachixcuhuiy, pero xla chiné quihua-
nilh:

—Ni clacasquin naquilakachixcuhuiya porque
aquit ni Dios, aquit caj catihua xlacscujni Dios
chuna cumu la huix xahua xamakapitzin huanti
talipahuan Dios y akstitum tacanajlaninit xtachu-
huin Jesus. Huata caj xman hud calakachixcuhui

Dios. Porque hua xtachuhuin Dios huantu malu-
loknit Jesus hua camalacapastacninit xlihuak pro-
fetas.

Chatum talipahu macahuayujnu xuilanilh sna-
papa cahuayu

11 Acalistan cucxilhli pi xlaquiy akapun, y
cucxilhli pi antd taxtuchi tantum snapapa
cahuayu, y huanti xuildnilh ama cahuayu
xuanican Talipahu y TalulOktat, porque xla
huantu akstitum xuilinit xlimapeksin y nachuna
acxni xcatatlahuay guerra xlihuak huanti
xtasitziniy. 12 Umd chixcu lipecua xlakaskoy
xlakastapu xtachund cumu la lhcayat, vy
nac xakxaka xacui aklhuhua corona y anta
xtalhcanit aktum tacuhuini huantu nipara
chatum ticu xlakapasa caj xman huda sacstu
xcatziy tlcu huaniputin. 13 Chu na lhuhua
kalhni xpasanit xlhdkat tu xlhakanit; chinchu
pacs huad xlimapacuhuican pi hua Xtachuhuin
Dios. 14 Huak hua xtastalanitilhay lhuhua
angeles xalac akapun, huak hua xtalilhakananit
xasnapapa lino lhakat, y huak xalaksnapapan
cahuayu xtapuhuilanalh. 15 Nac xquilhni
xtaxtuninitanchi aktum =xastacacaxnin espada
huantu nacalimatakahuican xlihuak laclanca
cachiquinin xalac caquilhtamacu. Uma
mapeksing tlihueke nahuiliy xlimapeksin, acxni
xld nacamakalhapaliy xpalacata xcuentajcan
huantu tatitlahuanit, xtachund nacatlahuay
cumu la tlahuay chatum chixcu acxni tzucuy
lilakchita xtantun xachdn uva laqui nataxtuniy
xatachitni xchuchut, y xlad nacamakotniy

ama lipecua tapatin huantu macamima lanca
talipahu Dios caj xpalacata pi tamakasitzinit.
16 Ama huanti xuildnilh xasnapapa cahuayu
nac clhdkat huantu xlilhakananit xahua nac
xaklhtantun xtatzoktahuilanit xtacuhuini
huantu chiné xuan: “Hua uma lanca xapuxcu
rey ni xachund xamakapitzin reyes huanti
tamapeksindn nac caquilhtamacuy, y xpuchinacan
huanti talacpuhuan pi na puchinanin nac
caquilhtamacu.”

17 Caj lipuntzu cucxilhli chatum angel huanti
xokspuya chichini, y xliakapixtlihueke chiné xca-
quilhanima xlihuak amakolh laclixcajnit xua-
nanin pucsnu cumu la chun xahua makapitzin
huantu takosa nac caunin, y chiné xcahuanima:

—ilLalihuan macxtum catatit, catalacatzuhuitit
xlacata huak namakuayétit ama tahua huantu
Dios calikalhiman umda quilhtamacu, 18 laqui
nalihuayanatit xtiyatlihuacan amakolh laclanca
mapeksinanin xala caquilhtamacu xahua xana-
puxcun tropaylactalipahulacluculacchixcuhuin,
nachuna xalihua cahuayu xahua xpuchinanin,
tipakatzi tiyatlihua nalihuayanatit masqui huanti
tachin lilamacalh, cumu la huanti calakuan lama,
chund huanti lactzu y laclanca!

19 Acalistdn cucxilhli amad lanca lixcajnit quitzis-
tancan, xahua xlihuak reyes huanti tamapeksinan
nac caquilhtamacy, macxtum xtaliminit xtro-
pajcan laqui putum natatalalacataquiy y natata-
ratlahuay ama huanti xuilanilh snapapa cahuayu
xahua huanti talipahudn y macxtum xtastalani-
manalh. 20 Pero amd lanca lixcdjnit quitzistancan
chipacalh xahua ama aksanina profeta huanti

xcatlahuanit laclanca licdcnit tascujut nac xla-
catin amad lixcdjnit quitzistancan, caj hua xpala-
cata ama laclanca licacnit tascujut huantu tlan
xtlahuay ama aksanind profeta hua tlan caliak-
skahuimilh amakolh cristianos huanti tatamas-
talh cacalhcahuilinicalh nac xmuxtincan xtacu-
huini ama lixcajnit quitzistancan, y talakachix-
cuhuilh xtzincun huantu xtlahuanicanit. Acxni-
tiyd ama lanca lixcajnit quitzistancan xahua ama
aksanina profeta catamacpucalh xastacna nac
ama lanca lhcayat antanicu pasama azufre. 21Y
xamakapitzin cristianos huanti hua xtalakachix-
cuhuiy xlacan hud calimaknicalh espada huantu
xtaxtunitanchi nac xquilhni amd ti xuilanilh
snapapa cahuayu, y xlihuak amakolh takalhin
huantu talihuayan pucsnu lan talilalh y talikasli
xtiyatlihuacan xlihuak huanti tanilh.

20

Xlihuak aktum milh cata akskahuini
lakachinucdn laqui niaj naakskahuinin

1 Acalistdn cucxilhli chatum &ngel pi xtacta-
machi nac akapun, xld xlimima xallave ama
pulhmdn pulachin cumu la poso huantu ni kalhiy
xXtampun, y makatu xmacdan xlichipatilhay kan-
tum chalanca cadena. 2 Umd dngel chipalh
ama lanca tzutzoko dragon luhua huanti makan
quilhtamacu lama huatiyd amda huanti huanican
Akskahuini, y lihuana lichihuililh cadena, chuna
lilhcalh pi natachitahuilay aktum milh cata. 3 Aca-
listdn lhkén macalh nac amé pulhman pulachin
huantu ni kalhiy xtampun, anta chijulh y nac

xamadalacchi ama pulhman pulachin caxmalac-
chuhuanilh xlacata niti namalaquiy y ni natax-
tuy laqui niaj tu nacaakskahuimiy cristianos
xala caquilhtamacu hasta natitaxtukoy aktum
milh cata huantu xlaclhcahuilicanit. Acxni nati-
taxtukoy uma quilhtamacu huantu laclhcahuili-
canit, entonces namaxquican talacasquin xlacata
picataxtupa calakuan ama akskahuini pero niluu
makas quilhtamacu.

4 Acalistdn cucxilhli aklhuhua lacudn
xputahuilhcan mapeksinanin, anta xtahuilanalh
lhuhua amakolh huanti xXcamaxquicanit
limapeksin xlacata natamapeksinan y
natamakalhapalindn cumu la jueces. Na
cucxilhli xlistacnican amakolh huanti
xcapixchucuacticanit xakxakacan y camaknicalh
caj xpalacata cumu akstitum xtalichuhuinan y
xtamakantaxtimdnalh huantu tiquimalulokchi
Jestas y xtamaakpuntumimanalh xtachuhuin
Dios. Umakqlh cristianos xlacan necxnicu
tatilakachixcuhuilh ama lanca lixcajnit
quitzistancan, y nipara talakataquilhputanit
xtzincun huantu xtlahuanicanit, xahuachi
xlacan ni tatamastalh nacamuxtilhcahuilican
xtacuhuini ama lixcajnit quitzistancan. Aquit
cucxilhli pi xlistacnican umakolh cristianos
talacastacuanalh y chunatiya tastacnampa cumu
la xapulh, y aktum milh cata tatamapeksinalh
Cristo. 5 Pero xamakapitzin cristianos huanti
na aya <Xxtaninit xlacdn ni talacastacuanalh
ama quilhtamacu, sino hasta acxni titaxtukolh
ama aktum milh cata. Hua umd huanti luu
pulh talacastacudnalh cristianos. ¢ jLuu cana

lipaxuhu caquitaxtuniy amakolh cristianos
huanti calilacsaccanit pi hua xcamanan Dios
talitaxtuy! Y xlacan niaj catitamaklhcatzilh ama
tapatin huantu natamaklhcatziy xlihuak huanti
nacamapatinican nac pupatin huantu huanican
xlimaktiy linin, huata xlacan natalitaxtuy cumu
la cura huanti xman hua Dios nataliscuja xahua
Cristo, y xlacan lacxtum natatamapeksinan ama
aktum milh cata huantu xla laclhcahuilinit.

Makatlajacan akskahuini y macancan nac
pupatin

7 Acxni chu aya titaxtukonit nahudn ama
aktum milh cata huantu laclhcahuilicanit,
ama akskahuini namaxquicdn quilhtamacu
cataxtulh nac ama Xxpulachin antanicu
xchihuilicanit. 8 Acxni x14 nataxtuy natzucuparay
caakskahuimiy cristianos huanti talamanalh
nac caquilhtamacu latachd nicu xalanin.
Hasta antd naadn caakskahuimiy cristianos
huanti talamdnalh nac amakolh cachiquinin
huantu cahuanicdn Gog chu Magog. Xlacan
natamakestoka xlihuak xtropajcan hasta niajlay
xcaputlekekocan lacu xlilhuhuacan xtachuna
cumu la muntzaya xalac xquilhtin pupunu
lata xlilhuhuacadn, chuna camakéstokli laqui
natatalalacataquiy Dios.

9 Xlacan taakchipanalh nac xlicalanca ama
pulataman y tastilihuililh antanicu na xtakes-
toknit xlihuak cristianos huanti talipahuan Dios,
nachunad tatldhualh ama cachiquin huantu Dios
luu xlicana paxquiy. Pero Dios necxnicu caak-
xtekmadkalh, huata minchd lhcuyat nac akapun

y putum amakolh tropa calhcuyuhuilicalh. 10Y
ama akskahuini huanti xcamauxcaninit porque
hua xcaakskahuinit, xla antd macdancalh nac
ama lanca lhcuyat antanicu xliankalhind pasama
azufre, na antiyd ama nicu camajucanit ama
lanca lixcdjnit quitzistancan xahua aksanina pro-
feta. Tantacu y tantascaca antd camapatinima-
calh nahuan hasta canecxnicahud quilhtamacu.

Xlighuata lata  catatlahuacdn  taxokon
cristianos

11 Acalistan cucxilhli aktum lanca snapapa xlac-
tahuilh mapeksing, na cucxilhli huanti xlacui. Y
lata xaclacama antani x1a xui cucxilhli pi caj xa-
maktum laksputkolh tiyat xahua akapun y niaj
tu tasiyulh, ldmpara nitu xandn nac xlacatin.
12 Huata caj xman ccaucxilhli xlihuak amakolh
huanti aya xtaninit lactzu y laclanca, anta putum
xtaydnalh nac xlacatin ama lanca xlactahuilh
mapeksind. Na acxnitiyd camalakakécalh li-
bros, xahua mactumlitum libro antanicu huan
huanti natakalhiy canecxnicahud latdmat. Xli-
huak nin chatunu chatunu camakalhapalicalh
y camaxokonicalh xlihuak huantu xtatitlahuanit
para tlan o nitlan, chuna cumu la xtalhcatahui-
lanit nac amakolh libros. 13 Ama lanca pupunu
putum camacamastalh xlihuak huanti anta xta-
ninit nachund catiyatni putum camacamastalh
huanti antd xtaninit y chatunu chatunu camaka-
lhapalicalh camaxokonicalh chuna cumu la xca-
mininiy y huantu xtatitlahuanit. 14 Acalistan
acxni xpuchind calinin maklhtikdcalh huantu
xkalhiy, anta lhkén macancalh nac lanca lhcuyat.

Hud umad lanca lhcuyat anta nicu camacancalh
nin huanti xlipatinatcan huatiya tu huanican
xlimaktiy linin. 15 Y antd putum camacdn-
calh amakolh cristianos huanti nitu xtatzoktahui-
lanit xtacuhuinican amd mactum xalatamat libro
huantu hui nac akapun.

21

Xasasti akapuny xasasti tiyat

1 Acxni chund titaxtukolh, acalistan cucxilhli
aktum xasasti akapun y xasasti tiyat; porque ama
xapulh huantu xui akapun xahua tiyat aya xlak-
sputnit, nachund pupunu. 2Na acxnitiyd cucxilhli
ama cachiquin huantu Dios luu xlicana xpax-
quiy y csiculanatlahuanit, hud ama xasasti Jeru-
salén huantu xtactamachi nac akapun antanicu
hui Dios. Uma xasasti cachiquin lihuana xta-
caxtayanit cumu la chatum tzumat huanti dmaj
tamakaxtoka laqui luu lilakatit naucxilha xlIiit.
3 Xamaktum ckaxmatli aktum tachuhuin huantu
taxtuchi nac ama lanca xlactdhuilh mapeksina,
huantu chiné hua:

—Xlicana pi lata naan quilhtamacu Dios lamaj
nahuan nac xlakstipancan cristianos. Xlianka-
lhina catalamaj nahudn porque xcamandan naca-
limaxtuy huanti luu capaxquiy, y Dios man lac-
xtum cataldmaj nahuan porque hud luu xaxlicana
xDioscan. 4 Xla nacalacaxacay lata xtalakaxtaj-
manalh xpalacata huantu xtalitasamanalh y niaj
necxnicu catitanilh, nipara ticu catitatasalh, niaj
tu catitalipatinalh, para tacatzanajuat, porque
huantu xapulh xtakalhiy xlatamatcan y xanan aya
huak laktzankakonit, y niaj tu anan lanchu.

> Ama huanti xui nac lanca xlactdhuilh mapek-
sind chiné hua:

—iAquit cmasastiy xlihuak huantu lanchu anan!

Y chiné huampa:

—Huak catzokti huantu nakaxpata porque hua
umad quintachuhuin huantu kalhiy xtaluloktat, y
tlan canajlacan.

6 Acalistan chiné quihudnilh:

—Chu aya huak kantaxtukonit huantu
xaclaclhcahuilinit. Aquit ama huanti huanican
Alfa xahua Omega, huanti canecxnicahua
quilhtamacu clama, chuna cumu la xquilhtzucut
xahua xliakasputni. Huanti kalhputima camilh
laqui aquit naclimakotniy ama chuchut huantu
tajuma nac musnu huantu mastay xaxlicana
latdmat, pero caj chunata nitu catixékolh.
7 Xlihuak huanti natatayaniy y chunatiya
akstitum naquintalipahudn, putum uma amaj
maklhtindn huantu lakchan, xahuachi aquit
xDios nacuan y quincaman naccalimaxtuy huanti
luu naccapaxquiy. & Pero amakolh huanti caj
talaklhpecudn ni luu quintalipahudn, huanti
xaquiclhcatza, xahua makninanin, huanti
talakatiy taxakatliy tunuj lacpuscatnin masqui
tahuilanalh xpuscatcan, xahua huanti talakatiy
tascuhuan, nachuna huanti talakachixcuhuiy
tzincun xahua putum huanti talakatiy
taaksanindn, putum umakolh nacamacancan
nac ama lanca lhcadyat antd nicu xliankalhina
lakpasamanahuan azufre, porque antd camininiy
xlacata natapatiy xlimaktiy linin.

Aktum xasasti Jerusalén

9 Acalistdn ccaucxilhli amakolh kalhatujun
angeles huanti xtachipanit patunu copas antanicu
xtatajumdnalh ahuatd ama pulactujun lipecua
tapatin, y quildkmilh chatum y chiné quihudanilh:

—Lalihudan calacapala catat uu laqui nacmasi-
yuniydn ama lilakatit tzumat huanti xpuscat amaj
tlahuay xborrego Dios.

10 Y lata xquimalacahuanima amd xEspiritu
Dios, ccatzilh pi amad angel quilelh makat nac ak-
tum lanca kestin, y anta quimasiyunilh xatasi-
culanatldhu y xasasti lanca cachiquin Jerusalén
huantu xtactamachi nac akapun antanicu hui
Dios. 11 Am4& lanca cachiquin lipecua xlakskoy
cumu la lilakatit slipua chihuix, osuchi cumu la
ama lilakatit chihuix huantu huanican jaspe, y
tlayajua xuanit cumu la vidrio. 12 Nac xlikalh-
lanca ama cachiquin lihuana xlistilihuilicanit
lanca y talhman patzaps, pero xkalhiy akcutiy
xamadlacchi, y lata nac akatunu madlacchi xmak-
takalhnama chatum angel, xahuachi nac umakolh
akcutiy malacchi antd xtatzoktahuilanit xtacu-
huinicdn akcutiy lactzu pulataman huantu xca-
malacatzuquinit y xtapeksiniy Israel. 13 Aktutu
malacchi xya pekan antanicu pulhachda chichini,
na aktutu malacchi xya antanicu tzankayacha chi-
chini, pekan nac sur na aktutu malacchi xkalhiy y
nachuna aktutumalacchi pekdnnacnorte. 14Uma
lanca y talhman patzaps huantu xlistilihuilicanit
cachiquin xkalhiy kancutiy laclanca xatalayahu
huantu lihuana xlakchipayahuanit uma patzaps,
nac kanatunu xatalayahu antd xtatzoknit xtacu-
huinican amakolh kalhacutiy xapdstoles Cristo.

15 Am4a angel huanti xquintachuhuinama xchi-
patilhay kantum lhman lasasa cumu la lilhcan
pero huak xla oro, laqui huda nalilhcay lacu xli-
lanca kalhiy ama cachiquin xahua xamalacchi,
y nachuna xlikalhlanca xapatzaps huantu listi-
lihuilicanit. 16 Amd cachiquin caj statijua xu-
anit; chuna la xlilhman nachuna xkalhiy xli-
pilanca. Angel tzuculh lhcay ama cachiquin
y chiné taxtuchd xtalhcdn: aktiy milh aktiy
cientu kilémetros; na huak chuna xlipilanca,
xlilhmdn, xahua xlitalhmdn, acxtum chuna xka-
lhiy. 17 Acalistan tzuculh lhcay ama lanca xapa-
tzaps huantu xlistilihuilicanit; y chiné taxtucha
xtalhcadn: tutumpuxamaquitzis metro, chuna
cumu la talhcanan cristianos xalac caquilhta-
macu.

18 Xapatzaps huantu xlistilihuilicanit ama
lanca cachiquin, hud xlitlahuacanit laklilakatit
lacslipua chihuix huantu huanican jaspe,
y xlilanca ama cachiquin huak xatldn oro
xlitlahuacanit, xtachuna cumu la lan xataxaca
vidrio. 19 Xatalaydhu ama lanca péatzaps
lata kanatunu xcalicaxyahuacanit laklilakatit
lacslipua chihuix, xapulh xkalhiy lilakatit
chihuix huantu huanican jaspe, xlikantiy
huantu huanicdn chihuix zafiro, xlikantutu
ama chihuix huantu huanican agata, xlikantati
xkalhly esmeralda; 20 xlikanquitzis xkalhiy
huantu huanican 6nice; xlikanchaxan cornalina;
xlikantujun crisolito; xlikantzayan berilo;
xlikannajatza topacio; xlikancdhu crisoprasa;
xlikancahuitu jacinto y xlikancutiy xkalhiy ama
chihuix huantu huanican amatista. 21 Ama

akcutiy madlacchi xlilanit amd chihuix Ia
xoke huanicdn perla, akatunu xman aktum
perla xlilhpitcanit. Y amda lanca tlancatiji
huantu xkalhiy amd cachiquin huak xatlan oro
xlitlahuacanit slip cskoy cumu la vidrio.

22 Nac ama lanca lilakatit cachiquin ni cutc-
xilhli para hui xpusiculdn Dios osuchi antanicu
nalakachixcuhuican, porque amda Dios huanti
lanca xlacatzucut, xahua xBorrego huanti xoko-
nulh quimpalacatacan lacaxtum nac ama lanca
cachiquin litaxtuy cumu la xpusiculdn antanicu
tlan lakachixcuhuican. 23 Ama lanca cachiquin
ni maclacasquima para cataxtulha chichini cacu-
huini, osuchi papa catzisni xlacata namaxka-
kenan, porque Dios limacaxkakenama lanca xtax-
kaket huantu kalhiy, y hua xlimaksko huantu
maclacasquin hua litaxtuy xBorrego Dios. 24 Xli-
huak cristianos huanti tahuildnalh xlicalanca
caquilhtamacu tlan natalitlahuan xtaxkaket ama
lanca cachiquin, y xlihuak amakolh laclanca
mapeksinanin reyes xalac caquilhtamacu nata-
macamaxquiy xlihuak huantu takalhiy xtapalh
tumin. 25 Xamdlacchi amd lanca cachiquin necxni
catitalacchuhualh cacuhuini xahuachi anta nec-
xnicu catitzisualh. 26 Huak hud namacamax-
quikocan xlihuak huantu xtapalh tumin xahua
xlihuak huantu xlililakatit kalhiy caquilhtamacu.
27 Pero antd necxnicu catitanuchd huantu lixcaj-
nit, na nipara cristianos huanti tatlahuay xlihuak
huantu ni liucxilhputu o huanti caj taliaksaninan.
Caj xman huatunin natatanuyacha amakolh cris-
tianos huanti tatzoktahuilakonit xtacuhuinican
nac ama xalatamat libro huantu kalhiy xBorrego

Dios.

22

1 Amd d4ngel quimasiyunilh kantum
kalhtuchoko antanicu xama pero stalanca
chuchut huantu mastay latdmat. Luu stalanca
xuanit cumu la vidrio, y anta xtaxtumachi
nac lanca xlactdhuilh mapeksind antanicu
xui Dios xahua xBorrego huanti xokdnulh
quimpalacatacan. 2 Nac xquilhtunin kalhtuchoko
xahua nac tlancatiji huantu itat xtilacpuntaxtuy
ama cachiquin, antad cstacma amda quihui
huantu huanicdn quihui huantu mastay
latdmat, umd quihui mastay xtahudcat
akatunu papa, osuchi makcutiy aktum cata;
y xapalhma uma quihui limacuan laqui
nacalicuchican xlistacnican xlihuak cristianos
huanti talamanalh nac xlicalanca caquilhtamacu.
3 Nac umd xasasti pulataman niaj tu catidnalh
huantu malaktzankendn porque nac uma
cachiquin huij nahudn ama lanca xlactdhuilh
mapeksind chund xld& Dios cumu la xla
xBorrego, y xlihuak huanti xtaliscujmdanalh
huak natalakachixcuhuiy. 4 Xlihuak huanti
talipahuan chu man natalacaniucxilha, xahuachi
calhcahuilinicanit nahuan nac xXmuxtincan
xtacuhuini Dios. 5> Anta niaj necxnicu catitzisualh,
y xlihuak huanti antd tahuildnalh niaj
tamaclacasquin limaksko xlacata natalimakskoy,
na niajpara chichini catitamaclacasquilh,
porque ama lanca talipahu Dios huanti
Quimpuchinacdn  nacamaxquiy  xtaxkaket,

xahuachi lacxtum natamakmapeksinan
canecxnicahuda quilhtamacu.

Aya talacatzuhuima quilhtamacu lata namim-
paray Jesucristo

6 Am4 angel chiné quihuanilh:

—Xlihuak uma tachuhuin huantu kaxpatpat,
mininiy nacanajlacan porque xlicana hua xtalu-
l6ktat. Porque Quimpuchinacan huanti luu xax-
licana quiDioscan, huanti camaxquiy talacapas-
tacni xlihuak profetas laqui natalichuhuinan, x1a
man macaminit xdngel laqui lacatancs nacama-
catziniy xlihuak huanti talipahudan y taliscujma-
nalh huantu nipara makas quilhtamacu amaj kan-
taxtuy.

7 —iNiaj makas quilhtamacu cdmaj min! jLuu
cana lipaxuhu naquitaxtuniy ama huanti canajlay
y cuentaj tlahuay huantu Dios macatzininama, y
xlihuak huantu tatzoktahuilanit nac uma libro!

8 Aquit Juan man cucxilhli y ckdxmatli xlihuak
huantu clichuhuinama. Y acalistan acxni chuna
cucxilhkolh y ckaxmatkolh, clakatatzokostalh nac
xtantun ama angel huanti chuna xquilimalaca-
huaninit xlacata naclakachixcuhuiy. ° Pero huata
xla chiné quihudnilh:

—Ni clacasquin naquilakachixcuhuiya, porque
aquit ni Dios, aquit na caj xlacscujni Dios chuna
cumu la huix xahua makapitzin minatalan pro-
fetas, y xlihuak huanti talaktzaksay huantu huan
nac umad likalhtahuaka. Hua xpalacata clihua-
niyan pi xman hud Dios huanti mililakachixcu-
huit.

10 Chiné quihuanipa:

—Ni caj tzek calicatzi xlihuak huantu militzo-
kuilit xtachuhuin Dios nac milibro, porque aya
talacatzuhuima quilhtamacu lata nakantaxtuy
xlihuak lata tdcu natzoka. 11 Huix ni akatiyuj
calat, huanti tlahuama huantu lixcajnit talaka-
lhin, catlahuakelh; huanti catuhua lixcajualama,
tlak catimaxcajualilh xlatdmat; pero huanti tlan
catziy, chunatiya tlan cacatzilh; y xlihuak huanti
maktum tamacamaxquinit xlatamatcan Dios, xla
chunatiya akstitum calipdhua.

12—Xlicana pi ni makas quilhtamact cdmaj min
—huan Jesus—, y naclimin huantu camaj calimas-
kahuiy chatunu cristianos, chund lata camininiy,
para akstitum tatilatamanit o para lixcajnit xta-
lamanalh nac xlatamatcan. 13 Aquit ama huanti
huanican Alfa y Omega, huanti canecxnicahua
quilhtamacu clama, chund la xquilhtztcut xahua
xliakasputni.

14 Cana lipaxudhu caquitaxtuniy amakolh huanti
tachekey y tamakalhtaxtiy clhakatcan laqui na
tlan natamaktaxtuy xtahudcat ama quihui huantu
mastay latamat y natalactanuy nac xamalacchi
ama lanca xcachiquin Dios. 15 Pero necxni catita-
lactanulh nac xamalacchi ama cachiquin xlihuak
amakolh huanti xman hua talaktzaksay lacu tlan
natalacscuhuay xtacristianos, lacu tlan nataxa-
katliy atunuj lacpuscatnin masqui takalhiy xpus-
catcan, xahua makninanin, nachuna huanti tala-
kachixcuhuiy tzincun, chu xlihuak huanti tala-
katiy taaksaninan.

16 —Aquit Jesus, man cmacanitancha quidngel
xlacata lacatancs nacamalulokniy uma xtachu-

huin Dios xlihuak huanti quintalipahuan nac
amakolh aktujun cachiquin. Aquit ama xlitala-
kapasni kolutzin rey David. Aquit amda lanca
matuncuhuini stacu huantu tasiyuy lacatzisa.

17 Espiritu Santo xahua xlihuak cristianos
huanti talitaxtuy cumu la ama xtasquin Cristo
huanti natatamakaxtoka, acxtum tahuan:

—iLalihuan catat!

Xlihuak huanti takaxmatmdnalh uma tachu-
huin na catdhua:

—iLalihuan catat!

Xlihuak huanti kalhputima y mimputun,
lalihudn camilh likotnun ama chuchut huantu
mastay latamat, pero caj chunata nitu catixdkolh.

18 Xlihuak huanti takaxmata o natalikalhta-
huakay xtachuhuin Dios huantu tatzoktahuilanit
nac uma libro alisok ccamacatziniyan: Para ticu
namalihuaquiy huantu niaj chuna huan, xlicana
pi Dios nachuna namalihuaquiniy xtapatin cumu
la lichuhuindn nac eé likalhtahuaka. 1Y nachuna
para ticu nalimactiy y ni acchan nahuan huantu
lichuhuindan eé libro, nachuna namaklhtican xta-
paxuhudn lata lacu xlakchdn napaxuhuay nac
ama xasasti xatasiculanatlahu cachiquin y lacu
nahuay amda xtahudcat quihui huantu mastay
xaxlicana latdmat huantu clichuhuinan nac uma
likalhtahuaka.

20 Amad huanti maluloka umad tachuhuin, chiné
huan:

—iXlicana pi ni makas quilhtamacu cdmaj min!

iChuna calalh! jXicana pi pala catat, Quimpuchi-
nacan Jesus!

21Clacasquin pi Quimpuchinacan Jesuslan caca-
lakalhaman, y cacasiculanatlahuan xlihuak hui-
Xinin.



Ixxxviii

Xasasti talacaxlan
New Testament in Totonac, Coyutla (MX:toc:Totonac,
Coyutla)
copyright © 2006 Wycliffe Bible Translators, Inc.

Language: Totonac, Coyutla

Translation by: Wycliffe Bible Translators, Inc.

Totonaco, Coyutla [toc], Mexico
Copyright Information

© 2006, Wycliffe Bible Translators, Inc.
This translation text is made available to you under the terms of the
Creative Commons License: Attribution-Noncommercial-No Derivative
Works. (http://creativecommons.org/licenses/by-nc-nd/3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

You must give Attribution to the work.

You do not sell this work for a profit.

You do not make any derivative works that change any of the actual

words or punctuation of the Scriptures.

Permissions beyond the scope of thislicense may be available if you contact
us with your request.
The New Testament

in Totonac, Coyutla

© 2006, Wycliffe Bible Translators, Inc.
This translation is made available to you under the terms of the Creative
Commons Attribution-Noncommercial-No Derivatives license 4.0.
You may share and redistribute this Bible translation or extracts from it in
any format, provided that:

You include the above copyright and source information.

You do not sell this work for a profit.

You do not change any of the words or punctuation of the Scriptures.
Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.


http://www.wycliffe.org
http://www.ethnologue.org/language/toc
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/

2014-04-30

PDF generated using Haiola and XeLaTeX on 11 Nov 2022 from source files
dated 29 Jan 2022
88b96e23-f7a2-5cc8-864a-fdcd6f06864



	Apocalipsis

